
Taith i Guadeloupe 

Anhygoel! Bythgofiadwy! Dyma rhai o’r ansoddeiriau y mae’r 

disgyblion a deithiodd gyda Adran Ieithoedd Rhyngwladol 

Ysgol Llanhari i Guadeloupe wedi eu defnyddio i ddisgrifio’r 

profiad gwych a gawsant dros hanner tymor yn ymweld â’r 

ynys yn y Caribi. Mae’r disgyblion o flynyddoedd 11-13 sy’n 

astudio TGAU a Safon Uwch Ffrangeg wedi bod yn cysylltu 

dros fideo ers dwy flynedd â disgyblion y College Germain St 

Ruf ac uchafbwynt y cyswllt hwn oedd y cyfle i ymweld â’r 

ynys yn ddiweddar. Cafwyd croeso tywysogaidd wrth gyrraedd 

y maes awyr yn Point à Pitre ac roedd hyn yn arwydd o’r croeso 

twymgalon a brofodd y disgyblion drwy gydol eu harhosiad yn 

y Caribi. Treuliwyd yr wythnos yn profi diwylliant mor 

wahanol, mynychu gwersi yn yr ysgol, ymweld ag atyniadau, 

amgueddfeydd a thirnodau arbennig gyda’r carnifal yn 

uchafbwynt arbennig ar yr wythnos. Anhygoel meddwl bod 

baner Ysgol Llanhari, ynghyd â sawl het fwced a chennin pedr 

wedi bod yn rhan o garnifal yn Guadeloupe! Mwynhawyd llu o 

brofiadau newydd a fydd yn aros yn y cof am amser hir iawn. 

Bydd y disgyblion o Guadeloupe yn dychwelyd i Gymru ac i 

Lanhari yn fuan yn 2025 ac mae yna gryn gyffro yn barod! 

Diolch yn fawr iawn i Mme Lowri Reid am drefnu y daith ac 

am ysbrydoli y disgyblion i ehangu gorwelion yn y fath fodd. 

Pypedau yn dod yn fyw! 
 
Helyn Latimer ynghyd 
â'i phypedau ddaeth i 
ddifyrru Merched y 
Wawr yng Nghlwb 
Rygbi Pentyrch, b'nawn 
Mercher y pedwerydd ar 
ddeg o Chwefror. Am 
gymeriad! Am seren! 
Am stori! Yn enedigol o 
Lundain, symudodd i 
Gaerdydd yn blentyn, dysgodd Gymraeg fel oedolyn, a'i chariad 
mawr yn ifanc oedd actio a chelf. Cymhwysodd fel athrawes - 
creodd Gwmni Bypedau Cenedlaethol i ddiwallu'r angen i 
gyflwyno pypedau i blant - bach a mawr. Daeth â'i 'chyfeillion' 
i'n cyfarfod y p'nawn hwnnw! Pypedau roedd hi wedi eu creu - 
rhai anhygoel! O'r llygod i'r hen ŵr 
trist a thlawd. Y brenhinoedd a'r hen 
ferched. Pob un â'i stori. Cafodd 
gyfle i gynnal gweithdy yng 
Nghanolfan y Mileniwm pan ddaeth 
'War Horse' - Michael Morpurgo i 
Gaerdydd. Cyflwynwyd ni i'r ebol 
bach!  
   Cawsom hanes pypedwaith - hanes 
sy'n deillio nôl dros dair mil o 
flynyddoedd. Cawsom glywed am y 
defnydd therapiwtig o bypedwaith. 
Ces i'r pleser o sgwrsio gyda Blodwen. Ac addawodd Mwydyn 
ddod i roi help llaw i fi yn yr ardd. Deuai personoliaeth dawel 
ac angerddol Helyn yn fyw wrth i ni ddod i adnabod ei 
chyfeillion oll. Mae'n werth ymweld 
â gwefan Helyn am fwy o 
wybodaeth a modd i gysylltu â 
hi www.puppetwales.co.uk . Mae hi 
ar gael i weithio mewn ysgolion a 
chyda cymdeithasau. Diolch o galon 
am ddod atom.   
  Bydd ein cyfarfod nesa ar Mawrth 
20fed yn y Clwb Rygbi, Pentyrch am 
ddau y p'nawn - a'r gŵr gwadd fydd 
Arfon Haines Davies.   

Clwb y Bont yn Rocio i’r Candelas  

Roedd y noson gynta i lansio cyfres o gigs misol Cymraeg yng 
nghwmni rhai o artistiaid amlycaf Cymru yng Nghlwb y Bont  
nos Sadwrn 24 Chwefror yn llwyddiant ysgubol.  

Rhagor tudalen 4 

https://www.puppetwales.co.uk


2     Tafod Elái       Mawrth 2024 

 

 

Erthyglau a straeon  

ar gyfer rhifyn mis Ebrill 
i gyrraedd erbyn  

22 Mawrth 2024 
 

Y Golygydd  

Hendre 4 Pantbach 

Pentyrch 
CF15 9TG 

Ffôn: 029 20890040 

e-bost  
pentyrch@tafelai.com  

 

Tafod Elái ar y wê 
http://www.tafodelai.cymru  

 tafod elái 

Gwasanaeth addurno, 
peintio a phapuro 

 

Andrew Reeves 
 

Gwasanaeth lleol  
ar gyfer eich cartref 

neu fusnes 
 

Ffoniwch  
 

Andrew Reeves 
01443 407442  

neu  
07956 024930 

 
I gael pris am unrhyw 

waith addurno  
 

GOLYGYDD 
Penri Williams  
 029 20890040 

 
CYHOEDDUSRWYDD 

Colin Williams  
029 20890979 

Argraffwyr:  
 
 
  

www.evanprint.co.uk 

Ariennir yn 

rhannol gan 
Lywodraeth 

Cymru 

CYLCH 

CADWGAN 
 

R. Gwynedd Parry 
  

'“Yn Goron o Wladgarwr”:  
Y Barnwr Gwilym Williams  

o Feisgyn’  
 

8yh Nos Iau  

Clwb Rygbi Pentyrch 

CLWB Y 
DWRLYN 

Eisteddfod Genedlaethol 
2024  

 
Yn rhifyn diwethaf Tafod Elái, nodais 

fod y Gronfa Leol wedi codi £113,000. 

Rydyn ni erbyn hyn wedi croesi 

£135,000. Mae gwir fwrlwm ar draws yr 

ardal a phawb yn gweithio mor galed i 

godi arian – mae gwledd o adloniant i ni 

ei fwynhau bob wythnos. Yr apêl yw’r 

un arferol - os gwyddoch am unrhyw 

fusnesau a hoffai gefnogi’r Eisteddfod, 

rhowch wybod. 

   Diolch yn fawr iawn i bawb a helpodd 

gyda’r Cinio yng Ngwesty’r Fro ac i 

bawb a gefnogodd y Cinio a chyfrannu’n 

hael. Roedd yn hyfryd cael cymdeithasu 

a gwrando ar berfformiad hyfryd gan 

Elin Fflur. 

   Diolch yn fawr iawn i Siôn Tomos 

Owen am greu llun i ni. Mae llawer iawn 

o symboliaeth yr ardal yn y llun, a 

threfnwn ni gyfle i ddod i wrando ar Siôn 

yn egluro’r holl gyfeiriadaeth cyn yr 

Eisteddfod. Diolch i Mike West am 

drefnu’r argraffu. Dyma gopi o’r llun: 

Dadorchuddio Grogg newydd 
Mae un o’n busnesau lleol llwyddiannus, 
‘World of Groggs’, wrthi’n brysur yn 
creu Grogg newydd i ddathlu’r 
Eisteddfod. Bydd yn cael ei 
ddadorchuddio nos Wener, 8 Mawrth 
yng Nghlwb Rygbi Cilfynydd. Dyma’r 

ddolen i brynu tocynnau: Noson Robin 
McBryde Night . Bydd Eleri Siôn yn 
holi Robin McBryde yn ystod y noson, a 
bydd Côr Godre’r Garth yn canu.  
 
Nwyddau a Raffl Fawr 
Mae nifer o nwyddau gyda ni erbyn hyn, 
gan gynnwys crysau T newydd. Ac yn 
sgil codi £9,000 gyda’r Raffl Fawr 
ddiwethaf, roedd rhaid gwneud 
trefniadau ar gyfer ail raffl. Felly, mae 
tocynnau’r ail Raffl Fawr ar gael. Bydd 
y Raffl yn cael ei thynnu ar ddiwrnod 
cyntaf yr Eisteddfod felly mae digon o 
amser i’w gwerthu. Os ydych chi’n gallu 
cymryd rhai i’w gwerthu mewn 
cymdeithasau, corau, gweithleoedd ac 
ati, rhowch wybod. 
   Mae cymaint o atofion cofiadwy ond 

mae’n siŵr mai’r peth mwyaf 

gwefreiddiol y mis diwethaf oedd gweld 

dros dri chant o bobl yn llifo i mewn i 

ddarlithfa ym Mhrifysgol De Cymru ar 

gyfer ymarfer cyntaf Côr yr Eisteddfod. 

Bydd y Côr yn rhan o gynhyrchiad Nia 

Ben Aur ac yn canu yn y Gymanfa Ganu 

ar y nos Sul, a fydd yn cael ei harwain 

gan Wil Morris Jones.  

   Rhowch wybod os gallaf helpu mewn 

unrhyw ffordd. 

Helen Prosser (Cadeirydd Eisteddfod 

Genedlaethol Rhondda Cynon Taf) 

https://www.ticketsource.co.uk/whats-on/pontypridd/cilfynydd-rugby-club/noson-robin-mcbryde-night/e-eeyemm
https://www.ticketsource.co.uk/whats-on/pontypridd/cilfynydd-rugby-club/noson-robin-mcbryde-night/e-eeyemm

Ar drywydd llên yn 

Rhondda Cynon Taf - 4 
 

Dau ddramodydd 
 

D. T. Davies 

(1876-1962) 

Yn ddiweddar 

bues yn pori yn 

Cwm Rhondda, 

gol. Hywel Teifi 

Edwards, a sylwi 

ar bennod ar D. 

T. Davies gan 

Menna Davies. 

Roedd yr enw’n 

canu cloch ac mi 

gofiais imi drafod 

un o’i ddramâu, 

Branwen, flynyddoedd yn ôl mewn 

traethawd MA. Cyhoeddwyd Branwen 

yn 1921, ddwy flynedd cyn cyhoeddi act 

gyntaf Blodeuwedd, Saunders Lewis yn 

Y Llenor.  Dwy ddrama am ferched o’r 

Pedair Cainc, ond dwy ddrama wahanol 

iawn. 

   Cafodd D. T. Davies ei addysg yn y 

Gelli, Ystrad, ac yn Llandysul yng 

Ngheredigion. Ar ôl graddio yn 

Aberystwyth aeth yn athro i Lundain ac 

ymuno â’r Ffiwsilwyr Cymreig pan 

ddaeth y Rhyfel Mawr. Yn 1919, daeth 

yn ôl i Gymru, i Bontypridd, wedi iddo 

gael ei benodi’n arolygydd ysgolion. Gan 

iddo dreulio cyfnod yn gweithio yn 

Llundain a chael cyfle i fynychu theatrau 

yno, mae'n ddigon posibl iddo ddod o 

dan ddylanwad dramâu Ibsen, ac er imi 

ddechrau drwy sôn am Branwen, nid 

themâu chwedlonol na hanesyddol a 

oedd yn ei ddenu ar y cyfan; roedd yn 

perthyn yn gryf i fudiad y ddrama 

gymdeithasol. Dramâu a geisiai roi 

darlun ffyddlon o fywyd bob dydd a’i 

heriau oedd y rhain, ac yn aml byddent 

wedi eu gosod yng nghegin ffermdy neu 

yn ystafell fyw gweithiwr cyffredin fel 

glöwr neu chwarelwr. Roeddent hefyd yn 

aml yn defnyddio tafodiaith, yn hytrach 

na Chymraeg ffurfiol.  

   Erbyn y 1920au roedd dramâu o waith 
D. T. Davies fel Ble ma 
fa? (1913), Ephraim Harris (1914), Y 
pwyllgor (1920), Castell Martin (1920) 
a Pelenni Pitar (1925) wedi dod yn 
hynod boblogaidd. Cofiwch fod dramâu 
yn boblogaidd iawn yn y cymoedd yn y 
cyfnod hwn. Byddai bron pob capel â’i 
gwmni drama. Dim ond ychydig i lawr y 
ffordd yng Ngwaelod y Garth roedd R. 
G. Berry wedi dechrau ysgrifennu ei 
ddramâu yntau. Nid pob capelwr oedd yn 
hapus â’r busnes drama yma, serch 
hynny. Daeth yr Athro Prys Morgan i 
siarad i Fethlehem, Gwaelod y Garth at 
Gylch Cadwgan yr hydref diwethaf, a 
sôn am ei atgofion am R. G. Berry. 

Cofiai fel yr oedd un o ddiaconiaid y 
capel yn amheus iawn o’r perfformio, 
ond bod Berry wedi ei ddarbwyllo ei bod 
yn iawn actio dramâu yn y festri, 
oherwydd yn wahanol i’r theatr, agor a 
chau o’r ochr y byddai llenni’r festri, nid 
disgyn o’r nenfwd i’r llawr! Ceir yr un 
hanesyn ganddo yn rhifyn Gaeaf 2023 o 
O’r Pedwar Gwynt. 
 
James Kitchener 

Davies (1902-1952) 

Genhedlaeth yn 

ddiweddarach, roedd 

J. Kitchener Davies 

wedi cyrraedd y 

Rhondda o gefn 

gwlad Ceredigion, ac 

roedd y Gymraeg yn 

edwino'n gyflym. O 

feddwl am Kitchener 

y dramodydd, ei 

ddrama ddadleuol, 

Cwm Glo sy’n dod i’r meddwl. Enillodd 

y wobr am y ddrama hir orau yn 

Eisteddfod Genedlaethol Castell-nedd yn 

1934, ond roedd y beirniaid, D. T. 

Davies, R. G. Berry a’r Athro Ernest 

Hughes o’r farn na ddylid ei llwyfannu 

oherwydd ei ‘hanfoesoldeb’, h.y., roedd 

yn cyfeirio at ryw. Dros y blynyddoedd 

cafodd ei chollfarnu hefyd am ei bod yn 

pardduo enw da’r glowyr (wel, un glöwr 

o blith nifer, a bod yn deg, ac o ddarllen 

y ddrama mi welwch bod cydymdeimlad 

yr awdur â gwraig y glöwr hwnnw yn 

amlwg, ac o flaen ei oes, o bosibl).  

   Ond do, fe lwyfannwyd y ddrama, 

ar ôl sicrhau caniatâd y sensor, 

Cynan, gan Gwmni Drama Gymraeg 

Abertawe. Ac yn fuan wedyn, 

sefydlodd yr awdur ei gwmni ei hun, 

Cwmni’r Pandy, i’w pherfformio. 

Roedd y cast yn cynnwys Kitchener 

ei hun, ei wraig Mair a’i chwaer Letitia 

(y bydd rhai ohonoch yn ei chofio yn ei 

henaint yn y Tabernacl, Efailisaf), a Kate 

Roberts a’i gŵr, Morris T Williams. 

Atgyfodwyd y ddrama yn 1995 gan 

Gwmni Theatr Gwynedd a Manon Rhys, 

merch ifancaf y dramodydd. Mae erthygl 

ddiddorol gan Manon, ‘Atgyfodi Cwm 

Glo, Kitchener Davies’ yn Cwm 

Rhondda, gol. Hywel Teifi Edwards. 

Difyr iawn yw darllen am ymateb y 

Sosialydd, Amanwy, brawd James 

Griffiths, Ysgrifennydd Gwladol cyntaf 

Cymru, i’r ddrama. 

   Roedd Kitchener Davies yn llawer 

mwy na dramodydd, wrth gwrs. Roedd 

yn athro, yn ymgyrchydd brwd dros 

Gymreictod, ac ef oedd ymgeisydd 

cyntaf Plaid Cymru mewn etholiad 

cyffredinol yn y Rhondda. Roedd hefyd 

yn fardd o bwys. Mae’n debyg mai ei 

gerdd fwyaf adnabyddus yw ‘Sŵn y 

Gwynt sy'n Chwythu’, ei bryddest radio 

fawr a ysgrifennwyd ar ei wely angau yn 

ysbyty Dwyrain Morgannwg ym 

Mhentre'r Eglwys, pryddest sy'n edrych 

yn ôl dros frwydrau dewr ei oes fer.  

   Mae delweddu yn un o hanfodion 

barddoniaeth, ac mi orffennwn y tro hwn 

gyda dyfyniad o'r bryddest sydd â 

delwedd â thair gwedd iddi. Roedd 

Kitchener yn arddwr, ac mae’r darn hwn 

yn disgrifio ei frwydr barhaus yn erbyn y 

'confolfiwlws' (neu'r 'cwlwm coed' i 

Ogleddwyr), sydd, er yn flodyn 

hardd sy'n perthyn i'r clematis, yn gallu 

bod yn bla yn yr ardd. Yma mae'n 

symbol nid yn unig o'r cancr sy'n difa 

bywyd y bardd, ond hefyd o'r 

gyfalafiaeth a'r Seisnigrwydd sy'n tagu 

cymunedau'r Cymoedd a Chymru gyfan. 

Bu’r awdur yn rhan o’r frwydr barhaus 

yn erbyn y cancr hwn, a’i aelwyd yn un 

‘gwely glân’ yn y cwm a oedd erbyn y 

1950au yn dagfa o Seisnigrwydd. 

   Gyda llaw, ar ddiwedd y rhan hon o’r 

bryddest, mae’r bardd yn dyfynnu 

dihareb, ‘Pwy ar ei thymp ŵyr ei thw’. 

Mae’n ymadrodd dieithr i mi – o 

Geredigion, tybed? Os oes rhywun yn 

gwybod yr ystyr, da chi rhowch wybod – 

pentyrch@tafelai.com  
Glenys M Roberts 

Po ddyfnaf y ceibiwn, cyflymaf y dirwynai’r 

Confolfiwlws nadreddog drwy’r chwâl, 
Gan ddringo pob postyn a llwyn dan fy nwylo 
A thagu’r rhosynnau a’r ffa yn eu blodau 

A dyrchafu eu clychau gwyn glân fel llumanau ... 
     Fe fynnwn i gadw Cwm Rhondda i’r genedl 
A’r genedl hithau yn ardd gan ffrwythlondeb. 

Cwmni’r 

Pandy 

mailto:pentyrch@tafelai.com

PONTYPRIDD  

Gohebydd y Mis: Dilys Davies 
 
Merched y Wawr 
Cafwyd noson hyfryd ar Chwefror 8fed 
yng nghwmni Leah Owen Gruffydd. Bu 
Leah yn siarad â ni am ei phrofiad o 
gymryd rhan yn rhaglen S4C “Ffit 
Cymru”. Roedd ei sgwrs yn ddifyr, yn 
ddoniol, yn onest, dewr ac ysbrydoledig, 
gan godi cywilydd ar nifer ohonom  sy 
ddim mor ymroddedig efallai i gadw’n 
heini ac iach !!!!!!!!! 
   Ar Chwefror 12fed cynhaliwyd 
gweithdy i ranbarth MyW ym 
Mhontypridd. Roedd y sesiwn bore yn 
Llyfrgell y Dre a’r sesiwn brynhawn yn 
Amgueddfa Pontypridd. Dr Elin Jones ac 
Elin Angharad oedd yn gyfrifol am y 
gweithdai. Gweithdai ar Ymchwilio a 
Chofnodi a fydd yn ein paratoi i 
gyflwyno ein project Eisteddfod 2024 
RhCT. “Gwlad Newydd y Menywod” 
fydd teitl ein project. Gwyliwch y gofod 
am fwy o wybodaeth yn y misoedd nesa’. 
Hoffai cangen Pontypridd ddiolch i’r 
Rhanbarth am y gefnogaeth i’n 
paratoadau ac i Jên Dafis am ei gwaith 
diflino. 
   Mae croeso mawr i aelodau newydd i 
ymuno â ni ar yr ail nos Iau yn y mis yng 
Nghlwb y Bont am 7:30yh. 
   Byddwn yn dathlu Gŵyl Dewi Nos Iau 
Mawrth 14eg yn Casa Bianca Pontypridd 
gyda phryd o fwyd Eidalaidd !!!!! 
 
Clwb Llyfrau 

Cynhaliwyd ein cyfarfod diwethaf ar 
Chwefror 14eg a bydd ein cyfarfod nesa’ 
ar Fawrth 20fed. Cynhelir y Clwb yn 
Llyfrgell Pontypridd am 10:30yb ar y 
trydydd fore Mercher y mis. Croeso i chi 
ymuno â ni. Llawer o chwerthin a dadlau 
weithiau! 
 
Pwyllgor Apêl Pontypridd a’r ardal. 
Rydym wedi bod yn ffodus o gael cwmni 
dau fand sef Calennig a Paid Gofyn yng 
Nghlwb y Bont sydd wedi rhoi eu 
gwasanaeth am ddim er mwyn i ni godi 
arian i’r Eisteddfod. Cafwyd nosweithiau 
hwyliog difyr iawn yn eu cwmni ac mae 
ein dyled yn fawr iddynt am eu 
parodrwydd i’n cefnogi. 

Y Band Calennig 

Y Band Paid Gofyn 

Côr Eisteddfod 2024 

Cafwyd ymarfer cyntaf côr yr Eisteddfod 
ar Chwefror 4ydd yn adeilad y Brifysgol 
Trefforest. Gwych oedd gweld bo dros 
300 wedi dod i’r ymarfer. Bydd y côr yn 
perfformio cynhyrchiad newydd o’r sioe 
gerdded Nia Ben Aur a berfformiwyd 
gyntaf hanner cant o flynyddoedd yn ôl 
yng Nghaerfyrddin 1974. Bydd y 
cynhyrchiad yng ngofal Angharad Lee a’r 
côr yng ngofal Osian Rowlands, Gavin 
Ashcroft, Elin Llywelyn Williams, ac 
arweinydd y Gymanfa fydd Wil Morus 
Jones. Bydd ymarfer nesa'r côr ar Fawrth 
3ydd. 
 
YMa 

Bu noson cynhyrchiad “Dai” gan Mewn 
Cymeriad ( Hanes David Lloyd George) 
yn llwyddiant mawr, gyda’r theatr yn 
llawn. Gobeithiwn taw hwn oedd y cyntaf 
o lawer o gynyrchiadau Cymraeg yn 
YMa. 

Clwb y Bont 
Roedd y noson gynta i lansio cyfres o gigs 
misol Cymraeg yng nghwmni rhai o 
artistiaid amlycaf Cymru yng Nghlwb y 
Bont ar nos Sadwrn 24 Chwefror yn 
llwyddiant ysgubol - pob tocyn wedi eu 
gwerthu o flaen llaw, perfformiad gwych 
gan Dadleoli cwta bythefnos ar ôl iddyn 
nhw ennill dwy o wobrau Cylchgrawn 
Selar, ac yna Osian o Candelas wrth ganu 
encore yn camu i ganol y gynulleidfa 
fywiog oedd yn cyd-ganu a’r band. 
   I’r rhai hynny sy’n poeni am orfod sefyll 
am oriau, yna nosweithiau “eistedd” fydd 
y ddwy noson nesa! Mae pob tocyn wedi 
eu gwerthu ar gyfer y gig gyda Dafydd 
Iwan a Catrin Herbert ar Fawrth 15fed; ac 
wrth ysgrifennu hwn, rhyw ddwsin o 
docynnau yn unig sydd ar ôl ar gyfer y 
noson gydag Elin Fflur ac Alis Glyn ym 
mis Ebrill. Felly cynta i’r felin fydd hi. 
Tocynnau ar gael drwy fynd i wefan 
Ticketsource - www.ticketsource.co.uk/
clwb-y-bont  
   Cofiwch, os nad ydych wedi llwyddo i 
gael tocyn, mae croeso i chi alw draw i’r 
bar i flasu’r awyrgylch oherwydd mi 
fyddwn yn dangos y perfformiadau ar ein 
sgrin yn y fan honno. 
   Rydym yn falch i gyhoeddi y byddwn yn 
datblygu ein rhaglen o ddigwyddiadau 
ymhellach drwy lansio “Laff ar y Taff”, 
cyfres o nosweithiau stand-yp Cymraeg, 
a’r gynta yn cael ei chynnal ar Nos 
Sadwrn 23 o Fawrth.  Dewch i gefnogi 
Eleri Morgan, Fflur Pierce, Beth Jones a 
Phil Cooper dan arweiniad Aled Richards 
- mae’n siŵr o fod yn laff! 

Aled Wyn Phillips 

Ymarfer Cyntaf Côr Eisteddfod 2024 

O DAN YR WYNEB 

Martin Huws sy’n holi’r 
dramodydd, Manon Steffan Ros, 

awdur Dai, sioe un-dyn  
am David Lloyd George.   

 
Beth yw eich gwaith?   
Rydw i'n awdures llawn amser, yn 
bennaf yn sgwennu nofelau ond hefyd 
yn ddramodydd ac yn gweithio ym maes 
teledu.  
 
 
 
 
 
 
 
 
 
 
 
Pa waith arall ydych chi’n wneud neu 
wedi ei wneud?    
Roeddwn i'n actores am gwpl o 
flynyddoedd ar ôl gadael yr ysgol ac 
roedd yn brofiad gwerthfawr iawn. Er 
nad ydw i wedi actio ers dros ddeunaw 
mlynedd bellach, dwi'n meddwl ei fod 
o'n help mawr i mi pan dwi'n sgwennu 
deialog ac yn creu cymeriadau. 
 
O ble rydych chi'n dod? Ble rydych 
chi'n byw nawr?  
Dwi'n dod o bentref Rhiwlas ger 
Bethesda, lle bach hardd a chyfeillgar 
iawn ar lethrau Moelyci. Dwi bellach yn 
byw yn Nhywyn, Meirionnydd, sef ardal 
enedigol fy mam. 
 
Wnaethoch chi fwynhau eich addysg?  
Do, yn fawr iawn. Fe wnaeth Ysgol 
Dyffryn Ogwen ym Methesda ddysgu 
gymaint yn fwy i mi na'r hyn oedd yn 
cael ei rannu yn y gwersi. 
 
Pwy oedd a phwy yw’r dylanwadau 
mwya arnoch chi?  
Fy mam, heb os. Roedd hi'n ddynes 
hynod garedig a direidus a hael. O ran fy 
ngyrfa, mae gwaith Roald Dahl, John 
Wyndham a TH Parry Williams yn sicr 
wedi dylanwadu. Mae'r awdures, Bethan 
Gwanas, yn ddylanwad arna i hefyd am 
ei bod hi'n awdur sy wastad yn gefnogol 
i awduron eraill, ac yn dathlu eu 
llwyddiannau. 
 
Pam sgrifennu Dai? 
Mae Lloyd George yn gymeriad 
hanesyddol mor ddifyr. Mae 'na garfan o 
bobol yn ei eilunaddoli, ac ambell un yn 
ei gasáu â chas perffaith hefyd. 
Doeddwn i ddim yn teimlo 'mod i'n 
gwybod digon amdano i fod â barn gref 
am y dyn, felly dyma fynd ati i wneud 
gwaith ymchwil. Wrth wneud hynny, fe 
ddaeth yn amlwg fod 'na ddrama yn yr 
hanes. Roedd o'n ddyn mor gymhleth, ac 
fe newidiodd gymaint ar hyd ei oes. 

Roeddwn i am sgwennu drama oedd yn 
gyflwyniad gonest o'r dyn ei hun, ac am 
adael i'r gynulleidfa wneud eu 
penderfyniad eu hunain am bwy oedd o. 
 
Beth yw eich barn am Lloyd George? 
Beth oedd yr heriau wrth gyfleu ei 
gymeriad? 
Dyna ydi'r cymhlethdod wrth ffurfio 
barn am Lloyd George. Weithiau dwi'n 
meddwl y byd ohono a weithiau dwi 
mor sicr ei fod o'n ddihiryn. Yn ei 
hanfod, dwi'n meddwl ei fod wedi bod 
yn ddyn ifanc gyda meddwl chwim a 
syniadau arloesol a gwych am ofal 
cymdeithasol a chyfrifoldeb pobol am 
gyd-ddyn, ond bod pŵer wedi 
dylanwadu'n enbyd arno. Mae darllen ei 
lythyron a'i ddyddiaduron yn dangos 
mor wahanol oedd y dyn ifanc i'r hen 
ŵr, felly, mewn ffordd, mae sgwennu 
portread ohono yn anodd iawn. 
 
Beth yw nod y sioe? 
Pwrpas sioe ydy dal sylw a dychymyg y 
gynulleidfa. Dyna sy'n bwysig bob 
amser. Ond dwi'n hoff iawn o roi'r 
cyfrifoldeb yn nwylo'r gynulleidfa 
hefyd, heb eu harwain gormod. Dwi 
wrth fy modd pan fydd gwahanol 
aelodau'n teimlo'n wahanol am Lloyd 
George ar ôl gweld yr un ddrama! 
 
Pa mor berthnasol yw’r sioe i ni 
heddi?  
Mae cwlt gwleidyddiaeth yn berthnasol 
o hyd, a'r ffordd mae'n hawdd cael ein 
harwain gan y ddelwedd. Dwi'n meddwl 
ei bod hi'n bwysig i ni archwilio ein 
harwyr cenedlaethol fel hyn hefyd. Ydan 
ni'n fwy maddeugar i ffigyrau 
hanesyddol os ydyn nhw'n digwydd bod 
yn Gymry? 
 
Beth sy’n arbennig am fonolog? Ai 
paradocs sy wrth wraidd monolog? 
Mae 'na rywbeth arbennig am fonolog, a 
rhyw ryddid hefyd. Mae'n gyfle i ni 
gymryd cipolwg i mewn i feddwl 
cymeriad, a chael cwrdd ag o neu hi 
gyda gonestrwydd sydd ddim wastad 
yna gyda dramâu sy â mwy nag un 
cymeriad. 
 
Beth oedd y broses cyn ac yn ystod 
sgrifennu?  
Mae'r broses sgwennu wastad yn eithaf 
obsesiynol i mi! Roeddwn i'n gwneud 
llawer iawn o ymchwil, ac fe gymrodd 
drosodd am ychydig! Roeddwn i'n 
teimlo 'mod i'n trio dod i adnabod 

rhywun nad oeddwn i byth wir yn mynd 
i'w nabod, ac mae hynny'n anodd ond 
eto'n rhoi rhyddid i’r dychymyg. 
 
Faint o ymchwil oedd angen?    
Llawer iawn! Mae 'na lawer iawn wedi 
cael ei sgwennu a'i ddweud am Lloyd 
George, wrth gwrs, ond yr ymchwil 
mwyaf defnyddiol a difyr oedd darllen 
ei ddyddiaduron a'i lythyron. Yn y 
dogfennau hynny mae rhywun yn teimlo 
eu bod nhw wir yn dechrau dod i 
adnabod y dyn nid y rhith o wleidydd. 
 
Beth yw heriau sgrifennu sioe un-
dyn? Sut mae cynnal diddordeb 
cynulleidfa am dri chwarter awr?  
Mae llawer o hyn yn waith cyfarwyddwr 
ac actor, a bûm i'n lwcus iawn o Rhian 
Blythe a Carwyn Jones o ran hynny. 
Maen nhw'n bobol hynod dalentog ac ni 
fyddai'r sioe hanner cystal heb eu 
creadigrwydd nhw. 
 
Beth yw eich barn am stad y theatr 
yng Nghymru?   
Mae'n fy nghyffroi. Mae 'na gymaint o 
sioeau difyr yn cael eu creu, pobol yn 
gwthio ffiniau creadigol ac yn cymryd 
risgiau theatrig. Ond fe hoffwn i weld 
mwy o theatr gymunedol yn digwydd, a 
theatr mewn addysg. Yn anffodus, mae 
toriadau gwario cyhoeddus wedi cael 
effaith andwyol ar y mathau yma o 
theatr, mathau sy wastad yn cael 
dylanwad enfawr ac yn cyrraedd 
cynulleidfaoedd newydd.  
 
Pwy yw eich hoff ddramodydd? Pam?   
Aled Jones Williams. Dwi'n cofio mynd 
i weld ei fonolog, Sundance, yn cael ei 
berfformio yn Theatr Gwynedd. 
Roeddwn i'n dal yn yr ysgol ac roedd 
o'n brofiad mor ysgytwol, mor gignoeth. 
Mae o'n athrylith. 
 
Pa gyngor fyddech chi’n rhoi i 
ddramodydd ifanc?   
Yn syml iawn, sgwennwch! Mae hi mor 
hawdd gorfeddwl a thindroi wrth 
ystyried gwneud unrhywbeth creadigol, 
a deuparth gwaith ydi dechrau.  
 
Beth sy ar y gweill?   
Rydw i fod yn sgwennu nofel ar hyn o 
bryd, ond yn ei chael hi'n anodd am 
'mod i'n feirniadaol iawn o 'ngwaith fy 
hun. Mae gen i sawl prosiect sgwennu 
arall ar y gweill hefyd. 
 
Beth yw eich hoff weithgareddau 
amser hamdden?   
Dwi wrth fy modd yn mynd am dro, ac 
yn trio mynd i gerdded rhywfaint bob 
dydd. Dwi hefyd yn gaeth i wefan Hen 
Bapurau Newydd Cymru Arlein ble 
gallwch chwilio gair a dod o hyd i lu o 
hen hanesion. Mi fydda i'n aml ar fy 
nhraed tan berfeddion yn darllen 
erthyglau o hen bapurau o'r 1800au. 
 
Cwmni Mewn Cymeriad sy’n cyflwyno 
Dai 

PENTYRCH 
Gohebydd Lleol:  

 

Yr Hen a Ŵyr 

Arlwy ddiweddaraf Clwb y Dwrlyn oedd 
noson o fwynhad amheuthun a chwerthin 
iach yng nghwmni Ifan a Margaret 
Roberts a’i merch Catrin. O dan y 
pennawd gogleisiol uchod a thrwy 
gyfrwng sgwrs, llun a fideo cafwyd 
cyflwyniad hynod o ddifyr gan Ifan yn 
olrhain ei yrfa ym myd darlledu yng 
Nghymru. Cyfaddefodd Ifan ar y 
dechrau’n deg y byddai’n siŵr o gofio 
neu gamgofio rhai achlysuron! 
   Fe’n hatgoffwyd 
o’r cyfnod hwnnw 
lle nad oedd ond 
tair sianel yn unig 
yn bodoli: BBC1, 
BBC2 a ITV ac un 
erial ar gorn simdde 
tai!! Yna dyfodiad y 
cwmnïau teledu - 
Teledu Cymru a 
wnaeth ddarfod yn 
1964 a TWW. Chwi gofiwch yr ymrafael 
a fu rhwng Yr Arglwydd Derby (TWW) 
a’r Arglwydd Harlech (Teledu Harlech) 
ac wrth gwrs Teledu Harlech a orfu. 
   Ymlaen wedyn at sefydlu S4C yn 1982 
(y 4edd Sianel) a gwelwyd lluniau o’r 
cyflwynwyr gan gynnwys Owen 
Edwards, Robin Jones, Rowena Griffin a 
Siân Thomas. Un o gyfraniadau’r BBC 
at arlwy S4C bryd hynny oedd 
‘Superted’, a gwelwyd hefyd am y tro 
cyntaf Beti George a Gwyn Llywelyn ar 
ein sgrîn deledu. 
   Pwysleisiodd Ifan y berthynas iach 
rhwng S4C a Jeremy Isaacs Pennaeth 
Channel 4 yn Lloegr ac iddynt elwa o 
brofiad a chyngor pobl byd enwog ym 
myd darlledu megis Bill Keenan o’r 
Unol Daleithiau (FONZ a Happy Days). 
   Cyfeiriodd Ifan at amryw o gyfresi 
cofiadwy a ymddangosodd bryd hynny 
sef ‘Plu Chwithig’, ‘Pupur a 
Halen’ (Radio Cymru) a’r eiconig 
‘C’mon Midffîld (Cwmni’r Nant). Ar y 
radio y clywyd ‘C’mon Midffîld’ gyntaf 
a daeth, ymhen hir a hwyr wrth gwrs, yn 
un o’n cyfresi mwyaf poblogaidd. 
Dangoswyd clip lle roedd Wali yn 
marcio llinellau’r cae pêl droed ac wrth i 
olwyn fach y peiriant ddod ar draws dom 
da / tail buwch yr hyn a wnaeth Wali 
oedd gwyro heibio i’r dom gan 
anwybyddu’r angen am linellau syth!. 
Yna gwelsom glip o ‘Hufen a Moch 
Bach’ gyda’r actorion Mei Jones, Elen 
Rogers Jones a Charles Williams ynghyd 
â’r props! Yn ôl Ifan prynwyd ieir ar 
gyfer buarth y tyddyn, a benthyciwyd 
cath ffrind yn unswydd ar gyfer golygfa 

lle y tynnwyd hi o’r jwg hufen cyn 
arllwys yr hufen hwnnw dros y pwdin a’i 
gynnig i’r Gweinidog! 
   Ond efallai mai’r clipiau a amlygai’n 
fwyaf eglur holl gyffro, cynnwrf, panig 
ac yn wir perygl y cyfnod hwnnw oedd y 
rheiny o’r gyfres arloesol ‘Newydd Bob 
Nos’ - cyfres llawn dychan a hiwmor 
arbennig. Esboniodd Ifan bod rhaid 
mynd i stiwdio yn Twickenham, 
Llundain ar gyfer y gyfres hon gan mai 
fan honno roedd yr adnoddau a’r offer ar 
gyfer y rhannau mentrus a pheryglus lle 
huriwyd ‘pobl stynt’ yn ôl y galw. Chwi 
gofiwch yn y gyfres honno bod dau 
gyflwynydd yn y stiwdio ac yna ‘ein 
gohebydd byw’ allan yn y maes. 
   Yn y clip cyntaf gwelwyd ein 
‘gohebydd byw’ ar sgaffaldau uwchben 
tŵr uchel o fflatiau yn ceisio cyfweld â 
thruan a oedd yn bygwth neidio i’w 
dranc! Pwy a gwympodd yn y pen draw? 
Wel, nid y truan! Yn yr ail glip ‘Y Car 
Gwyllt’ gwelwyd car yn sgrialu drwy’r 
ardal gan daro pob math o geriach, pobl 
yn neidio o’r ffordd a dau berson yn 
glynu â’u deng ewin wrth do’r car 
hwnnw. Esboniodd Ifan eu bod wedi 
clymu’r bobl stynt wrth do’r car. Ar un 
adeg bu’r car bron â moelyd ac roedd 
Ifan a’r criw a’u gwynt yn eu dwrn. 
   Ar gyfer y y clip olaf a ddangoswyd 
esboniodd Ifan iddynt ddod â phrop 
arbennig i’r stiwdio. Nid iâr na chath y 
tro hwn ond teigr go iawn a huriwyd o 
syrcas yr enwog Billy Smart! Yn y clip 
gwelwn un o’r cyflwynwyr yn y stiwdio 
yn crechwenu’n ddirmygus ar y sgrîn 
gan wfftio un o’r gwylwyr ffôl a oedd 
wedi ffonio i ddweud bod teigr yn y 
stiwdio (Ha! Ha! jôc sâl), heb iddo sylwi 
bod y teigr wrth ei glust bron! 
   Er mai dychan oedd wrth hanfod y 
gyfres rhaid oedd ymateb weithiau mewn 
modd sensitif i sefyllfa ddwys ddifrifol. 
Dyma a wnaethpwyd yn ddeheuig ac 
effeithiol wrth gyfeirio at gyflafan 
Chernobyl. Ar yr un llaw gwelwyd 
swyddogion a gwleidyddion yn mynnu 
bod “popeth yn iawn” ac ar y llaw arall 
clywyd cân ysgytwol ‘Nwy yn y Nen’ 
Tebot Piws. Cyfeiriwyd hefyd at gerddi 
buddugol yr Eisteddfod y flwyddyn 
honno a’r eironi oedd mai ‘Cwmwl’ 
oedd testun yr Awdl a ‘Llwch’ oedd 
testun y Pryddest. 
   Yn olaf gwelwyd clipiau o’r anfarwol 
‘Y Dyn Sâl’ - Phylip Hughes. Er i Ifan ac 
eraill gynnig sgriptiau iddo, gwell oedd 
gan Phylip lunio ei sgriptiau ei hun. 
   Pwysleisiodd Ifan mai amrwd a 
chyntefig oedd yr ochr dechnegol ond 
does dim amheuaeth bod y cyfresi hyn 
wedi taro deuddeg yn ein mysg ni’r 
gwylwyr ac yn hynod boblogaidd. I nifer 
dyma Oes Aur darlledu yn y Gymraeg! 
   I gloi cyfeiriodd Ifan at amryw o 
fawrion y byd darlledu a fu wrthi yn 
ystod y cyfnod hwn. Er na fynnai i ni 

ddweud hyn, braf yw medru cydnabod 
yn gyhoeddus fel hyn cyfraniad aruthrol 
Ifan yntau i ddarlledu yng Nghymru, 
boed yn gomisiynydd, yn gynhyrchydd 
neu’n sgriptiwr heb ei ail. Diolch i’r tri 
am noson a fydd yn aros yn hir yn y cof. 

Peter Griffiths 
 
Genedigaeth 

Llongyfarchiadau mawr i Catrin a Paul, 
Cilgwri, ar enedigaeth Jack Rhys, ar y 
3ydd o Ionawr, brawd  bach i Greta 
Fflur, ac ŵyr i Gill a Wyn Rees, 
Dymunwn yn dda i’r teulu bach yng 
Nghilgwri. 

CANTORION CREIGIAU 
 

Hoffai Côr Cantorion Creigiau ddiolch i 
bawb a ddaeth i'n Cyngerdd Carolau 
Blynyddol yn Neuadd Eglwys Creigiau 
ym mis Rhagfyr. Roedd yn hyfryd i 
groesawu ffrindiau a gweld y neuadd yn 
llawn o bobl yn canu'n llawen. Cododd y 
casgliad £550 i blant Tŷ Hafan.  
   Bydd ymarferion y côr yn parhau ar 
nosweithiau Sul am 7.30—9.00 o'r gloch 
i fyny'r grisiau yng Nghlwb Golff 
Creigiau, a byddwn yn bles i'ch gweld 
chi. Mae canu yn dda i'ch corff a’r 
meddwl ac o dan ein harweinydd, sy’n 
gantores broffesiynol, mae pawb yn 
gallu dysgu a mwynhau canu gyda'i 
gilydd. Ar ôl yr ymarfer mae cyfle i 
gymdeithasu yn y bar lawr llawr - lle 
perffaith i gynnal noswaith - pam na 
ddewch i fentro arni! 
   Mae cyngerdd nesaf y côr ar Ddydd 
Gwener 8fed o Fawrth am 7 o'r gloch yn 
Eglwys Dewi Sant Groesfaen. Does dim 
tocynnau, mae mynediad am ddim, bydd 
casgliad i gloi i Gronfa'r Eisteddfod 
Genedlaethol (ym Mhontypridd mis 
Awst eleni). Mae’r cyngerdd yn cael ei 
gynnal gan grŵp "Gwyrdd" Groesfaen. 
Byddant yn cynnig gwin a pice ar y 
maen yn ystod y noswaith. 
   Ar ôl y gyngerdd gwahoddir pawb i'r 
Dynevor Arms drws nesa am noson o 
ganu anffurfiol gyda'r  côr (y geiriau ar 
gael!). Ffordd hyfryd i fwynhau 
noswaith - dewch ynghyd a dathlwch 
Cymru a Dewi Sant gyda'n côr lleol yn 
Eglwys Dewi Sant Groesfaen. Edrychwn 
ymlaen at eich gweld chi - yn yr ymarfer 
neu ein cyngerdd - neu'r ddau! 

CREIGIAU 
 

Gohebydd Lleol:  

 

Bore Coffi  
Diolch yn fawr iawn i bawb am gefnogi'r 
bore coffi Santes Dwynwen. Mae 
Blwyddyn 6 a'r Cymry Cwl wedi codi 
dros £350 ar gyfer Eisteddfod RhCT. 

Eisteddfod 
Llongyfarchiadau i bawb a gymrodd 
rhan yn Eisteddfod yr ysgol. Pob lwc i'r 
rhai sy'n cynrychioli PSN yn yr 
Eisteddfod Gylch. 
 
Diogelwch ar y Rhyngrwyd  
Bu'r disgyblion ar draws yr ysgol yn 
trafod pwysigrwydd cadw'n saff ar 
Ddiwrnod Diogelwch ar y Rhyngrwyd. 
Trafodwyd oedran addas apiau, apiau 
poblogaidd a dylunio masgot. Diolch 
Mrs Hughes am drefnu'r gweithgareddau 
pwysig ac addysgiadol. 

Y Frigad Dân  

Diolch i'r Frigad Dan am ddod i siarad 
gyda'n disgyblion am beryglon tân a beth 
i'w wneud os oes tân.  

 
Rygbi  
Bu bechgyn rygbi blwyddyn 5 a 6 yn 
brysur iawn unwaith eto yn gweithio fel 
tîm - gorau chwarae cyd-chwarae! 

Dathlu Ysgol PSN  
Rydym yn edrych ymlaen at ddathlu 
hanes Ysgol PSN wrth inni ddod i'r 
diwedd yn yr Haf. Bydd noson o ddathlu 
ar Fai'r 10fed yng Ngwesty Parc 
Treftadaeth, sioe dathlu gan y plant a 
diwrnod agored  yn yr ysgol ar Fehefin 
yr 17eg. Cysylltwch ag aelod o Ffrindiau  
PSN neu ebostiwch ffrindiaupsn@gmail.com 

am docynnau. 

Ysgol Awel Taf  
Dyma'r logo ar gyfer ein hysgol newydd- 
Ysgol Awel Taf! 

Cydymdeimlo  
Estynnwn ein cydymdeimlad dwysaf i 
Mags Fettah, ein cymdoges a brofodd 
golled enbyd y mis dwetha. Collodd 
Mags ei chwaer Ann wedi cyfnod 
cymharol fyr o salwch. Yn meddwl 
amdanoch fel teulu.  
   Teulu arall a brofodd golled ddechrau 
mis Chwefror yw teulu'r diweddar Ian 
Fenner, fu gynt yn byw yn Creigiau. 
Cynhaliwyd ei angladd yn Amlosgfa'r 
Barry ar y 26ain o Chwefror. Anfonwn 
ein cydymdeimlad.   
   
Prif Stiward Eisteddfod RhCT  
Pwy well i gyfarwyddo, i gynghori, i 
drefnu na Huw Roberts, 
Creigiau!.Llongyfarchiadau mawr ar dy 
barchus, arswydus swydd! Siwr y bydd 
Huw wrthi'n ddiwyd yn casglu tîm o 
gyd-weithwyr yn barod ar gyfer y 
digwyddiad mawr ddechrau mis Awst 
eleni.   
   
Wonka  
Tybed faint ohonoch gafodd y cyfle i 
fwynhau'r ffilm Wonka yn ddiweddar? 
Ffilm yn seiliedig ar un o straeon Roald 
Dahl. Ffilm sy wedi ennill llawer iawn 
o wobrau. Ond - tybed a oeddech yn 
ymwybodol bod yr holl 'gymeriadau' 
bwytadwy wedi eu creu gan ferch fach 
dalentog iawn fu'n byw yma'n Creigiau 
am flynyddoedd? Gabriella Cugno yw'r 
dalent aruthrol tu ôl i'r creadigaethau 
anhygoel! Falle y cofiwch y coffi - a'r 
cacennau bendigedig - yng nghaffi'r 
Orchard yn Radur tan yn gymharol 
ddiweddar. (Alex Gooch wedyn). Wel - 
mam Gabriella - Dawn ynghyd â'i 
chwaer hi, Wendy oedd berchen yr 
Orchard. Ac yn gyfrifol am y cacennau 
hyfryd oedd yn cael eu gwerthu yno. 
Mae cyfweliad diddorol iawn a lluniau 
i'w gweld ar wefan Vogue - werth ei 
ddarllen. Llongyfarchiadau mawr, 
Gabriella. A phob lwc i ti yn dy yrfa 
ddisglair!   
   
'Les Miserables' - cynhyrchiad Ysgol 
Plasmawr  
'Chydig cyn hanner tymor llwyfannwyd 
y Sioe Gerdd wych 'Les Miserables' gan 
ddisgyblion a staff Ysgol Plasmawr. 
Am berfformiad! Graenus, proffesiynol, 
teimladwy, egniol - jyst gwych! 
Llongyfarchiadau un ac oll fu'n 
ymwneud â'r sioe. Anhygoel. A hynny 
am bedair noson. Gwnaethoch haeddu 
gwyliau hanner tymor - heb os! Diolch 
am gael profi'r wefr.   

EFAIL ISAF 
 

Gohebydd Lleol:  
Loreen Williams 

Croeso 

Mae’n braf cael croesawu Siân ac Emlyn 

Penny Jones i bentref Efail Isaf. Y ddau 

wedi symud o Donteg ac yn aelodau 

gweithgar yn Y Tabernacl ac wedi 

cyfrannu o’u doniau i amrywiol gorau’r 

pentref dros y blynyddoedd. 

   Teulu arall sydd wedi ymgartrefu yn y 

pentref yw Trystan ac Elin Hopkin a’r 

plant Tomi ac Anni. Mae Trystan yn 

athro yn Ysgol Garth Olwg ac yn 

enedigol o Gwm Tawe ac Elin yn hanu 

o’r Wyddgrug ac yn ddoctor yn Hosbis 

George Thomas yn Nhreorci. 

   Croeso hefyd i Andrew a Bethan Jones 

a’r plant Awen Marged ac Ifan Gruffydd 

sydd wedi ymgartrefu yn y pentref ers 

tro. Mae Andrew a Bethan yn gweithio i 

Ofal Cymdeithasol Cymru. Mae Andrew 

yn hanu o Bontllanffraith a Bethan yn 

enedigol o Landeilo.  

   Croeso cynnes i’r tri theulu i’r Efail 

Isaf. 

 
Cylch Cadwgan 

Cynhaliwyd cyfarfod o Gylch Cadwgan 

yng Nghanolfan y Tabernacl nos Wener 

26ain o Ionawr. Ymgasglodd nifer dda 

ynghyd i gael eu swyno gan gyflwyniad 

Emlyn Davies. Ei destun anghyffredin 

oedd “Y ddau gochyn" sef hanes Coch 

Bach y Bala a Barfgoch. 

   Adroddodd hanes difyr Coch Bach y 

Bala, neu John Jones i roi iddo ei enw 

bedydd. Roedd yn dipyn o lond llaw a 

droseddau’n aml iawn a ddaeth yn 

enwog am ddianc o garchardai. Daeth yn 

dipyn o arwr i’r werin bobl ar ôl dianc o 

garchar Rhuthun yn 1913. 

   Yr ail gochyn oedd Barfgoch, Edward 

Thomas, brodor o Faesteg, ond a 

ymgartrefodd yng Nghaerdydd. Roedd yr 

iaith Gymraeg ar drai yng Nghaerdydd 

ddiwedd y bedwaredd ganrif ar bymtheg 

a bu gweithgareddau diflino Edward 

Thomas yn ddylanwadol iawn i achub yr 

iaith. Bu’n arweinydd pwysig ar 

Gymrodorion Caerdydd ac yn faer y 

dref. Barfgoch oedd cymwynaswr pennaf 

tref Caerdydd yn y cyfnod yma, ond yn 

anffodus does fawr o sôn na chlod iddo 

yn hanes Caerdydd. 

   Roedd Emlyn yn synnu fod cyfraniad 

gwirioneddol arbennig Barfgoch wedi ei 

anwybyddu a’r dihiryn, Coch Bach y 

Bala yn derbyn y fath sylw. 

   Noson ddifyr iawn. 
 

Y TABERNACL 

Soniais yn y golofn y mis diwethaf am 

arbrawf wrth drefnu’r Oedfaon yn Y 

Tabernacl. Mae’r trydydd Sul am ddenu'r 

plant, yr ifanc a’r oedolion yn y  

prynhawn i gymdeithasu. Cafwyd Sul 

llwyddiannus iawn ar 18fed o Chwefror. 

I ddechrau bu Lyn West yn cyflwyno tri 

o aelodau’r Tabernacl i’r gynulleidfa 

luosog. Gadawodd y plant lleiaf am Y 

Ganolfan i gael eu diddanu â stori gan 

Gwilym Treharne. Arhosodd aelodau 

Teulu Twm yn y Capel i roi tro ar greu 

cerddi o dan ofal Y Prifardd Cyril Jones. 

Aeth nifer fawr o Oedolion i geisio 

peintio llun o dan gyfarwyddyd Mike 

West a gweddill yr oedolion i ymuno â 

Heledd Hughes i greu torch i’w hongian 

ar ddrws y capel. Roedd yn brynhawn o 

gymdeithasu a’r arbrawf yn llwyddo. 

Diolch i’r cyfeillion am gynnal paned a 

bisgedi i bawb cyn diwedd y prynhawn. 

   Ar Sul, Mawrth 17eg bydd Dafydd 

Iwan yn ein diddanu am 2 o’r gloch y 

prynhawn. 

 
Merched y Tabernacl 

Mi wnaeth nifer dda o aelodau Merched 

y Tabernacl gyfarfod yn Y Ganolfan fore 

Gwener, Chwefror 16eg i fwynhau paned 

a sgwrs. Prif fwriad y cyfarfod oedd 

trefnu rhaglen ar gyfer y tymor. Byddwn 

yn ymweld â’r Coleg Cerdd a Drama yng 

Nghaerdydd, ddydd Iau, Mawrth 28ain. 

Byddwn yn cyfarfod am 12 o’r gloch am 

baned a sgwrs cyn i’r cyngerdd ddechrau 

am chwarter wedi un o’r gloch. 

Sul Arbennig 

Cynhaliwyd Oedfa gwbl unigryw yn Y 
Tabernacl ar ddydd Sul, Chwefror 25ain. 
Fe ymunodd Lleuwen Steffan â’r 
cyfarfod i sgwrsio am emynau coll y 
werin. Daeth yr ysbrydoliaeth i lunio’r 
rhaglen wedi iddi gael ei chyflwyno i’r 
cyfoeth o adnoddau llafar y werin bobl a 
gasglwyd gan aelodau staff Amgueddfa 
Werin Sain Ffagan. Emynau 
answyddogol na chawsant eu cynnwys 
mewn unrhyw lyfr emynau. Treuliodd 
Lleuwen tua deng mlynedd yn 
ymchwilio i’r adnoddau oedd yn yr 
Amgueddfa ac yn y Llyfrgell 
Genedlaethol. Ffrwyth ei hymchwil oedd 
y cyfuniad o’r emynau a’r gerddoriaeth 
gyfoes a oedd yn gwbl wahanol i’r 
traddodiad emynyddol Cymreig. Roedd 
Lleuwen yn wirioneddol ddyfeisgar wrth 
greu’r gerddoriaeth i gyd-fynd â’r 
lleisiau amrywiol. Cefais i’n bersonol, 
fel person o Ogledd Penfro, fy swyno’n 
llwyr gan y datganiad o “ganu’r pwnc” a 
ddaeth â llif o atgofion yn ôl i mi. 
   Yn dilyn y cyfarfod gwefreiddiol aeth 
y gynulleidfa lawr i Neuadd y Pentref i 
fwynhau cawl blasus a danteithion 
hyfryd i ddathlu Gŵyl Dewi. Diolch i 
Eleri Mai a Caroline a phawb a fu’n 
trefnu’r wledd. 
 
Dydd Gweddi’r Byd 

Yn ôl eu harfer fe fydd Cynulleidfa Iaith 

Saesneg y Tabernacl yn cynnal 

gwasanaeth i nodi Dydd Gweddi’r Byd 

yn y capel, ddydd Gwener, Mawrth 1af 

am 11 o’r gloch y bore. Mae croeso i 

bawb ymuno yn y Gwasanaeth. Thema’r 

Gwasanaeth fydd “Rwy’n erfyn arnoch i 

oddef eich gilydd mewn cariad.” 

 
Trefn yr Oedfaon ar gyfer Mis 

Mawrth 

Mawrth 3ydd  Delyth Higgins (Mudiad 

Amgylcheddol A Rocha) 

Mawrth 10fed Y Parchedig Aled 

Edwards 

Mawrth 17eg Prynhawn yng nghwmni 

Dafydd Iwan. ( * am 2 o’r gloch y 

prynhawn) 

Mawrth 24ain Alun Wyn Bevan 

Mawrth 31ain Sul y Pasg  Geraint Rees. 

Lleuwen 

Steffan 

Ysgrifennu eich hanes CHI? 
 
Does dim dwywaith taw un o ryfeddodau'r ganrif ddiwethaf yng 
Nghymru yw cynnydd rhyfeddol addysg gyfrwng Cymraeg yn 
ein cymoedd ni. Yn yr ardal hon, ganrif yn ôl, iaith hen bobl 
oedd y Gymraeg. Prin iawn oedd y rhieni fyddai'n trosglwyddo'r 
iaith i'w plant, a'r disgwyl oedd y byddai'r iaith yn marw gyda'r 
hen do. A marw wnaeth tafodiaith y cymoedd, y Wenhwyseg 
honno sydd i'w chlywed yn ein henwau lleoedd - er nid ar ein 
strydoedd bellach.  
   Ond mae'r Gymraeg yn fwy na'i thafodieithoedd, er mor bert 
yw'r rheiny, ac fe ddaeth yr iaith yn ôl i'n bro ar ffurf newydd, 
sef y Rhydfeleneg, iaith yr ysgolion Cymraeg arloesol hynny a 
sefydlwyd yn ystod y 1950au a'r 1960au. Nid ar chwarae bach 
oedd sefydlu'r ysgolion hynny: roedd gofyn llythyru, ymgyrchu, 
deisebu, dadlau, protestio, darbwyllo cynghorwyr lleol a 
swyddogion addysg fel ei gilydd, delio gyda gwrthwynebiadau 
chwyrn, a'r rhagfarn ryfeddaf weithiau hefyd. 
   A dyna ni: roedd cannoedd os nid miloedd o bobl cyffredin yn 
barod i ymdrechu heb laesu dwylo, ac mae ffrwyth eu 
hymdrechion i'w weld - a'i glywed - o'n cwmpas bob dydd. 
Hyfryd yw darllen am lwyddiannau ein hysgolion ym mhob 
rhifyn o'r papur hwn! Ac mae'n bur debyg eich bod chi, ei 
ddarllenwyr , yn rhan o hanes rhyfeddol addysg Gymraeg yn y 
cymoedd - yn ddisgybl, neu'n rhiant neu'n un o'r athrawon 
hynny fu'n cyflawni gwyrthiau mewn ystafelloedd llwm.  
   Bydd yr Eisteddfod Genedlaethol yn ymweld â Rhondda 
Cynon Taf eleni, a bwriad Merched y Wawr y rhanbarth hon yw 
dathlu hanes cyfrwng Cymraeg yn y cymoedd hynny. Byddwn 
yn chwilio i hanes sefydlu a datblygu'r ysgolion, yn dathlu rhai 
o'r arloeswyr, ac yn dathlu hefyd rhai o'r menywod hynny 
gafodd eu haddysg yn yr ysgolion Cymraeg ac sydd wedi mynd 
ymlaen i wneud cyfraniadau gwerthfawr i Gymru. 
   Ac ie, cymoedd y Rhondda, Cynon a Thaf fydd bro'r 
Eisteddfod. Tybed a oes rhai o ddisgyblion cynnar Rhydfelen yn 
darllen y papur hwn? Neu rywrai sydd wedi symud i'r ardal hon 
ar ôl derbyn eu haddysg yn un o ysgolion Cymraeg RhCT? Ydy 
eich hanes personol chi yn rhan o hanes dadeni'r Gymraeg ym 
mro'r Eisteddfod eleni?  
   Gobaith Merched y Wawr yw darganfod hanes unigolion a 
gyfrannodd i ddatblygiad yr ysgolion Cymraeg, hanes sydd 
mewn perygl o gael ei anghofio bellach yng ngoleuni llachar 
llwyddiant. Trist yw meddwl y gallai rhai o gewri'r degawdau 
cyntaf, y blynyddodd anodd ond allweddol hynny sy'n sylfaen i'r 
cyfan, fynd dros gof yn y ganrif hon.  

   Mae un o aelodau Merched y 
Wawr Cwm Rhymni eisoes 
wedi gwneud cyfraniad 
gwerthfawr i'r cynllun trwy 
gyflwyno i'r pwyllgor trefnu 
casgliad o'r llyfrynnau a 
ddefnyddiwyd yng 
nghymanfaoedd gwerin 
ysgolion Cymraeg y Rhondda 
yn y 1960au. Oni bai amdani hi, 
fe fyddai'r cymanfaoedd hyn 
wedi eu hanghofio'n llwyr, ond 
bellach mae gennym 
dystiolaeth bendant iddynt. Y 
cam nesaf nawr yw casglu 
atgofion unigolion amdanynt. 
   Felly os hoffech wybod mwy, 
neu gyfrannu eich hanes chi i'r 
pair hanesyddol cysylltwch â 
Jên Dafis, swyddog rhanbarth 
Merched y Wawr, ar 
07971523249 neu 
jen@merchedywawr.cymru. 

'Ecsliwsif'   
'Hen wlad fy nhadau' ar ddisg 

 
Mae yna gannoedd o fersiynau wedi eu recordio o'n hanthem 

genedlaethol. Ond pwy, tybed, recordiodd hi am y tro cyntaf 

erioed – a hynny ar hen ddisg 78rpm? 

   Eleni, o bob blwyddyn eisteddfodol, pan fyddwn ni'n oedi ger 

cofeb Evan a James James, ym Mharc Ynys Angharad, 

Pontypridd, ystyriwch yr adeg pan aeth y recordiad ohoni ar 

werth am y tro cyntaf.  

Cyn dod at y recordiad - hynod braf yw cyhoeddi mai Cymro 

oedd tu ôl i'r holl fenter recordio ym Mhrydain yn y lle cyntaf 

erioed. Ganed y gwr hwnnw, Edmund Trevor Lloyd Williams, 

yng Nghastell Deudraeth (sy'n rhan bellach o ddatblygiad 

Portmeirion). Ei dad oedd aelod seneddol Rhyddfrydol cyntaf 

Meirionydd am gyfnod byr. Cafodd y mab arbennig hwn, 

Trevor, ei addysgu yng Nghaergrawnt a bu'n gweithredu fel 

cyfreithiwr yn Lloegr.  

   I dorri stori hir yn fyr, Trevor Williams, o Gastell Deudraeth, 

gododd yr hyn fyddai'n £1 filiwn o bunnau bellach i sefydlu'r 

"Gramaphone Company" yn Ewrop. Maes o law, gwelwyd 

"Nipper", y ci bach, ger yr offer gwrando, a chreu'r brand "His 

Masters Voice (HMV)" – yn bennaf i werthu'r offer 

"gramoffon" fel gallai pawb chwarae'r disgiau. 

Ond dewch yn ôl at y recordiad cyntaf un yn y Gymraeg – 

erioed, erioed!. 

   Un o deulu Trevor Williams ei hunan (handi iawn) oedd ar 

gael i recordio yn Gymraeg yn Llundain yn y dyddiau cynnar. 

Fel arfer, roedd angen llais cryf i floeddio i'r corn siarad (ac, i 

fod yn garedig, nid Madge Breese fyddai'r dewis amlycaf erbyn 

hyn). Ond fe gyhoeddwyd ei recordiad hi, Madge Breese, o 

"Hen Wlad fy Nhadau", "Ar hyd y Nos" a "Clychau Aberdyfi" 

ar Fawrth 11, 1899.  

   Felly. Dyma'r recordiad Cymraeg cyntaf erioed sydd ar ddisg. 

125 mlynedd i eleni.  

   Fodd bynnag – cofiwch eto enw Madge Breese. Oherwydd, 

dyma'r artist cyntaf erioed i recordio "Hen wlad fy Nhadau" ar 

ddisg. Ie, dyma'r tro cyntaf erioed. 

   Yn eu hardal enedigol, wnaeth neb sôn amdani hi nac am 

Trevor Williams ym Moduan llynedd, ond da fyddai cofnodi eu 

cyfraniad eleni ym Mharc Ynys Angharad am eu cysylltiad â 

"Hen Wlad fy Nhadau". 

   Mae'r cwmni rhyngwladol EMI sydd bellach yn berchen yr 

hen "HMV" yn cadw'r holl drysorau yn Hayes (ond eu bod ar 

hyn o bryd ar gau ac yn ail-

drefnu pethau). Fodd bynnag, 

maen nhw wedi cadw'r 

recordiad hwnnw yn eu 

harchifau ac wedi trosglwyddo 

copi i Lyfrgell Genedlaethol 

Cymru yn Aberystwyth.  

   Erbyn hyn, mae gen i gopi, 

gyda'r amod na fyddai'n ei 

ddefnyddio ar gyfer unrhyw 

ddiben masnachol. Teg dweud, 

oherwydd oedran y recordiad, 

ac yn sicr perfformiad y 

ddiweddar Madge Breese, na 

fyddaf i'n elwa rhyw lawer ar y 

ddisgen.  

   Ond wrth basio cofeb y teulu 

James, yn Ynys Angharad – 

cofiwch bawb hefyd am Madge 
Breese, y seren bop gyntaf ar 

ddisg, yn sgil yr anthem.  

Ifan Roberts 

Colofn Blasus a Iachus 
 

Eluned Davies-Scott 

Ydych chi wedi profi’r  
‘trap pleser dietegol’? 

 
A oes gennych awch am fwydydd cysurus 

yn y gaeaf yn enwedig pan fo'r tywydd yn oer 
a ddigalon? Nid chi fyddai’r unig un, mae’n 
gyflwr a elwir yn ‘newyn emosiynol’. Nid 
oes angen mwy o fwydydd nag egni arnom 
yn y gaeaf ac fe ddaw ein chwant am 
fwydydd cysur o sut maent yn gwneud i ni 
deimlo. Mae hwyliau is yn y gaeaf ynghyd â 
mwy o amser yn cael ei dreulio yn segura a 
gwneud gweithgareddau eisteddog fel 
gwylio'r teledu yn aml yn arwain at duedd i 
fwyta mwy o fyrbrydau, yn enwedig y rhai 
sy'n uchel mewn siwgrau a brasterau. Dyma’r 
math o fwydydd sy’n ysgogi cynhyrchu 
‘dopamin’, sef cemegyn yr ymennydd sy’n 
gyfrifol am y ‘teimlad gwobrwyo a phleser.’ 
Mae’r llu o fwydydd wedi’u prosesu’n 
eithafol yn aml yn ffordd o gynnig boddhad 
ar unwaith o newyn emosiynol, a’r rhain yw’r 
bwydydd sy’n cael ei ystyried â ‘risg uchel’. 

Sut fyddech chi’n disgrifio bwydydd 
wedi’u prosesu’n eithafol? Y gwir yw, fod 
llawer o bobl yn ansicr o ystyr y term. Yn 
syml, mae'r bwydydd sydd wedi'u prosesu 
fwyaf yn dod â rhestr hir o gynhwysion 
ychwanegol na fyddech chi'n dod o hyd 
iddyn nhw yn eich cwpwrdd bwyd ac yn aml 
gydag enwau sy'n ymddangos i fod yn fwy 
priodol i labordy. Maent yn cynnwys blasau 
artiffisial, emylsyddion, lliwiau a 
melysyddion yn ogystal â chadwolion i 
gynyddu eu hoes silff. Mae’r rhain yn cael eu 
hychwanegu at y bwydydd y mae 
cynhyrchwyr wedi treulio amser a llawer o 
arian yn eu ‘perffeithio’ o ran blas, lefel yr 
halltrwydd/melysrwydd, teimlad ag ansawdd 
yn y geg a hyd yn oed y sŵn y mae bwydydd 
yn eu gwneud wrth eu bwyta. Yr hyn sy'n sicr 
yw mai nhw yw'r tramgwyddwyr mwyaf o or
-foddhad (maent yn gaethiwus, yn rhad, yn 
cael eu marchnata’n drwm ac yn broffidiol 
iawn) a chlefydau sy'n gysylltiedig â diet 
(maent yn ddwys o galorïau ac yn faethlon 
wael).  

Mae'r DU yn bwyta mwy o'r bwydydd hyn 
na gwledydd Ewropeaidd gyda dros hanner y 
bwyd a brynir yn cael ei uwch-brosesu. 
Cymaint yw eu hwylustod fel eu bod hefyd 
yn newid arferion bwyta gyda byrbrydau yn 
cymryd drosodd o batrymau bwyta rheolaidd 
a phrydiau. I wneud pethau’n waeth mae 
nifer cynyddol yn cael eu marchnata fel rhai 
‘iach’. Yn anffodus, nid yw labelu bwyd yn 
aml yn ddefnyddiol iawn, ac a dweud y gwir, 
faint sy’n darllen ac yn deall y wybodaeth? 
Er bod eithriadau, ar y cyfan y lleiaf o 
gynhwysion sydd ar y rhestr, y lleiaf mae’r 
bwyd yn debygol o fod wedi ei brosesu. Os 
oes rhestr helaeth o gemegau yna'r cyngor 
cyffredinol yw y dylech feddwl ddwywaith 
am fwyta'r bwyd hwnnw'n rheolaidd. Mae’n 
werth darllen erthyglau a ysgrifennwyd gan 
yr Athro Tim Spector yn ei lyfr ‘Spoon Fed’ i 
gael y gwirionedd y tu ôl i fwydydd wedi’u 
prosesu’n helaeth, pŵer a dylanwad y 
diwydiant bwyd a’r mythau rydyn ni’n eu 
coelio am fwyd a diet.  

Rydyn ni’n ymwybodol bod yna broblemau 
gyda diet pobl yn y DU – gormod o fwydydd 
sy’n uchel mewn braster dirlawn, halen a 
siwgr a rhy ychydig o ffrwythau a llysiau a 
dim digon o ffibr. Er bod ‘tlodi bwyd’ yn 
ddylanwad mawr ar iechyd y boblogaeth, 
gwelir effaith dewisiadau bwyd gwael 
hirdymor ar draws sbectrwm cyfan y 
boblogaeth. Gordewdra yw prif achos 
marwolaethau y gellir eu hosgoi, gyda dros 
£6biliwn o gyllideb y GIG yn cael ei wario ar 
drin salwch sy’n gysylltiedig â gordewdra. 
Mae effeithiau ychwanegol diet gwael ac 
ansicrwydd bwyd ar iechyd corfforol a 
meddyliol hirdymor hefyd yn hysbys iawn.  

Datgelodd Adroddiad ‘Broken Plate 2022’, 
gyhoeddwyd gan Y Gorfforaeth Bwyd, fod 
angen dybryd am ailwampio ein system fwyd 
yn sylweddol. ‘Mae ein diet yn gwanhau ein 
hiechyd, ein cyflawniad addysgol, ein 
gweithlu, ein heconomi, ein system gofal 
iechyd, ein hamgylchedd a'n lles. I ddatrys 
hyn, mae angen i ni ailgyfeirio'r system fwyd 
a newid ein diwylliant bwyd fel bod yr 
opsiynau iachaf yn fforddiadwy, ar gael ac yn 
apelgar’. Mae meddygon, gwyddonwyr a 
dietegwyr hefyd yn cytuno bod angen 
ymdrech eang a chynhwysfawr i hybu iechyd 
y cyhoedd. Mae angen strategaethau i 
frwydro yn erbyn marchnata ymosodol 
bwydydd wedi’u prosesu’n eithafol a chael 
gwared ar ddylanwad y diwydiant bwyd dros 
lunio polisïau’r llywodraeth. Nid yw'n faes y 
mae unrhyw blaid wleidyddol flaenllaw eto i 
fynd i'r afael ag ef yn ddifrifol. I fod ychydig 
mwy positif, mae Llywodraeth Cymru wedi 
ymrwymo i ddatblygu Strategaeth Bwyd 
Cymunedol Cymru, sy’n annog cynhyrchu a 
chyflenwi bwyd o ffynonellau lleol. Mae 
adroddiad Canolfan Polisi Cyhoeddus 
Cymru yn honni ‘Gallai cyfuno’r ffocws 
newydd hwn â newid arferion bwyta a 
chynyddu mynediad at fwyd fforddiadwy ac 
iach leihau allyriadau tra hefyd yn lleihau 
anghydraddoldeb cymdeithasol ac 
ansicrwydd bwyd, gwella iechyd y cyhoedd, 
a chefnogi economïau lleol’. Rwy’n edrych 
ymlaen at weld rhywfaint o dystiolaeth o 
ddefnydd ymarferol o’r strategaeth.  

Mae diet iach yn ymwneud â chydbwysedd, 
gan gynnwys digon o ffrwythau a llysiau, 
codlysiau, grawn cyflawn, ac amrywiaeth o 
ffynonellau protein. Fodd bynnag, nid yw hyn 
yn golygu bod yn rhaid eithrio pob bwyd 
wedi'i brosesu, mae'n ymwneud â gwneud 
dewisiadau iachach yn gyffredinol. Gall diet 
cytbwys iach gynnwys rhai bwydydd wedi'u 
prosesu; yn wir, mae'r rhan fwyaf o'r 
bwydydd rydyn ni'n eu bwyta yn cael eu 
prosesu mewn rhyw ffordd ac maen nhw'n 
ein helpu ni i baratoi prydau o fewn yr amser 
a'r gyllideb gyfyngedig sydd gennym ni. Nid 
yw'r ffaith bod rhywbeth wedi'i wneud yn y 
cartref o reidrwydd yn ei wneud yn opsiwn 
iach! 

Mae rhai bwydydd sydd wedi’u prosesu yn 
cynnwys un neu fwy o fitaminau neu fwynau 
sy’n bwysig i’r diet e.e. rhaid, yn ôl y 
gyfraith, ychwanegu fitaminau Thiamine 
(B1) a Niacin (B3) i flawd gwyn a brown ac 
mae asid ffolig yn cael ei ychwanegu i atal 
diffygion tiwb nerfol mewn babanod. Mae'n 
rhaid ychwanegu fitamin A a D at fargarîn. 
Mae rhai cynhyrchion sy'n cael eu bwyta gan 
bobl sy'n dilyn dietau penodol yn cael eu 
cyfoethogi â maetholion er mwyn atal 

anhwylderau diffyg e.e. Mae fitamin B12 a 
chalsiwm yn cael eu hychwanegu at 
gynhyrchion sy'n seiliedig ar soia gan nad yw 
bwydydd sy'n seiliedig ar blanhigion yn 
cynnwys y fitamin hwn. 

Rhai syniadau ar gyfer defnyddio 
bwydydd wedi'u prosesu mewn prydau 
gaeaf a byrbrydau iach: 

Er efallai na fydd yn rhaid i ni ddelio â 
thlodi bwyd neu danwydd, gall defnyddio 

bwydydd wedi'u prosesu fod o fudd i bob un 
ohonom i helpu i leihau gwastraff bwyd a 
faint o ynni a ddefnyddiwn i goginio 
bwydydd yn ogystal ag ychwanegu 
amrywiaeth at brydau a byrbrydau. Gellir 
defnyddio codenni o rawn cyflawn mewn 
microdon fel reis brown a quinoa mewn 
byrbrydau a phrif brydau Mae codlysiau tun 
fel corbys neu ffacbys yn dda ar gyfer 
cawliau, tsilis a saladau. 

Er y gall fod yn wahanol o ran ansawdd ac 
ymddangosiad, mae rhan fwyaf o ffrwythau a 
llysiau tun yn gymaradwy â rhai ffres yn 
faethol, heblaw am fitamin C sy’n cael ei 
ddinistrio gan y gwres a ddefnyddir yn ystod 
y broses tunio; mae'r fitaminau E ac A, yn 
tueddu i fod yn uwch. Mae ystod dda o 
ffrwythau, llysiau a pherlysiau wedi'u rhewi 
ar gael yn awr a all fod yn rhatach, yn llai 
gwastraffus ac yr un mor faethlon, os nad yn 
fwy, na'u cymheiriaid ffres. Mae pysgod tun 
hefyd yn rhatach na rhai ffres, ac yn cynnwys 
asidau brasterog omega-3 ac omega-6 
buddiol. Mae pysgod brasterog tun, fel tiwna, 
eog, macrell, a sardinau hefyd yn ffynhonnell 
o fitamin D, fitamin B12, haearn ac ïodin. 
Gellir defnyddio eog tun, sardinau, macrell a 
phenwaig Mair ar gyfer prif brydau a 
byrbrydau. Defnyddir tiwna tun yn glasurol 
mewn saladau a brechdanau. Gellir defnyddio 
pysgod tun hefyd yn greadigol mewn prydau 
pasta ac mewn cacennau pysgod. Gellir 
ychwanegu sardinau at dost, salad, pizza, a 
mwy.                                  

Os mai grawnfwyd neu uwd grawn cyflawn 
yw eich pryd cyflym o ddewis, ceisiwch 
osgoi'r rhai sydd wedi ychwanegu siwgr o 
unrhyw fath a'u cael gyda llond llaw fach o 
gnau neu hadau ac ychwanegu rhai ffrwythau 
fel banana, aeron wedi'u rhewi neu fricyll 
sych. 

Parhad tudalen 11 > 

https://businesswales.gov.wales/foodanddrink/cy/strategaeth-bwyd-cymunedol
https://businesswales.gov.wales/foodanddrink/cy/strategaeth-bwyd-cymunedol

Colofn Blasus a Iachus 
(Parhad) TONYREFAIL 

Gohebydd Lleol:  
Helen Prosser 

prosserh@btinternet.com 

Adroddiad Canmoladwy 
Ysgol Castellau 

 
Yn ddiweddar, cyhoeddwyd adroddiad 
canmoladwy ar gyfer Ysgol Gynradd 
Gymraeg Castellau, yn dilyn arolwg yn 
nhymor yr Hydref 2023 Mae'r staff, 
disgyblion, llywodraethwyr a'r rhieni a 
gofalwyr yn ymfalchio yn yr adroddiad sy'n 
nodi rinweddau'r ysgol fel cymuned hapus 
gofalgar, a gweithgar, gyda staff sy'n dod i 
adnabod eu dysgwyr yn dda iawn er mwyn 
gallu sicrhau'r darpariaeth orau iddynt. 
Dyma rhai o ganfyddiadau'r arolwg:  
   “Mae’r ysgol yn hafan gartrefol a 
chynhwysol sy’n hyrwyddo lles disgyblion 
a staff yn hynod effeithiol. Mae lles ac 
agweddau cadarnhaol y disgyblion at 
ddysgu yn gryfder amlwg yn yr ysgol.” 
   “Yn ystod sesiynau dysgu ac amser 
egwyl, mae’r rhan fwyaf o ddisgyblion yn 
ymddwyn yn dda iawn. Mae gan yr holl 
staff berthynas waith hynod gynhyrchiol 
â’r disgyblion.” 
   “Mae’r ysgol yn hyrwyddo manteision 
dysgu Cymraeg a bod yn amlieithog yn 
llwyddiannus. Ar frig yr ysgol, mae’r rhan 
fwyaf yn ysgrifennu i safon uchel yn y 
Gymraeg a Saesneg.” 
   “Un o gryfderau cwricwlwm yr ysgol 
yw'r modd naturiol mae’n hyrwyddo natur 
ddiwylliannol a threftadaeth yr ardal leol a 
Chymru. O ganlyniad, mae gan y rhan 
fwyaf o ddisgyblion wybodaeth drylwyr 
am eu cynefin ac ymdeimlad cryf o berthyn 
i bentref Beddau a’u lle o fewn Cymru a’r 
byd ehangach.” 
   “Un o rinweddau pennaf yr ysgol yw’r 
modd mae athrawon a chynorthwywyr yn 
defnyddio’u gwybodaeth am gynnydd 
disgyblion i gynllunio’r camau nesaf 
iddynt. Mae gan yr ysgol weithdrefnau 
hunanwerthuso manwl, cynhwysfawr a 
chadarn.”   
   “Mae gan arweinwyr berthynas hynod 
gynhyrchiol â rhieni ac maent yn sicrhau 
bod ganddynt brosesau cyfathrebu 
effeithiol â nhw i’w galluogi i godi unrhyw 
faterion all effeithio ar ddysgu a lles eu 
plant". 
   Hoffai'r ysgol ddiolch i'r arolygwr am 
broses bositif, cynhwysol ac adeiladol.  

Daniel Jones.  Prifathro  

Mae ychydig o gynllunio ymlaen llaw yn 
eich helpu i baratoi prydau maethlon a 
chytbwys yn gyflym e.e. gallwch goginio 
dognau ychwanegol o'ch prydau a'u rhewi am 
ddiwrnod arall. Gall ryseitiau sy'n seiliedig ar 
lysiau tymhorol fel tagine llysiau, cyris a 
chawl hefyd fod yn rhad i’w paratoi.                                                                                                        

Wrth gynllunio pryd cytbwys, ystyriwch yn 
gyntaf pa ffrwythau neu lysiau i'w cynnwys, 
ac yna dewisiwch y cynhwysion/bwydydd 
sy’n garbohydradau gyda starts uchel mewn 
ffibr ac, yn olaf, ffynhonnell brotein. 
Byddwch yn onest, pa mor aml ydych chi'n 
cynllunio'ch prydau i'r gwrthwyneb i hyn gan 
ddewis eich bwydydd protein gyntaf! 

Chwiliwch hefyd am syniadau a ryseitiau 
sy'n cynnwys ffynonellau protein fel pysgod, 
cyw iâr, ffa neu ffacbys yn hytrach na chaws 
neu gig coch neu gigoedd wedi'u prosesu fel 
selsig neu gig moch. Peidiwch â chymryd yn 
ganiataol bod cynhyrchion llysieuol a fegan 
yn ddewis iachach; ceisiwch ddewis 
bwydydd gan ddefnyddio ffa neu ffacbys yn 
hytrach na chaws; mae amnewidion cig a 
chaws yn aml wedi'u prosesu'n ddwys iawn a 
gallant gynnwys llawer o fraster dirlawn. 

Gallai diweddaru eich prydau a'ch ryseitiau 
trwy ddilyn rhai o'r cyngor a'r syniadau a 
roddir fod yn ffordd dda a defnyddiol o 
dreulio amser yn ystod y dyddiau diflas, 
gwlyb. 

Cydymdeimlad 

Fel darllenwyr Tafod Elái, rydyn ni’n estyn 
ein cydymdeimlad i un o’n darllenwyr ni, 

Diane Simmonds neu Anti Diane i 
genedlaethau o blant Ysgol Gynradd 
Gymraeg Tonyrefail. Mae Diane wedi colli 

ei gŵr, Jeff, dyn annwyl iawn oedd yn 
llawn hwyl. Er gwaethaf ei salwch, bu 
gyda ni yn ein digwyddiad codi arian i’r 

Eisteddfod ym mwyty Mouchak fis Hydref 
diwethaf ac yn ei hwyliau arferol.  
 

Pwyllgor Codi Arian Eisteddfod 2024 
Diolch yn fawr iawn i’r criw bach ond 
gweithgar sydd wrthi’n trefnu 
digwyddiadau yn Nhonyrefail a’r Gilfach 
Goch. Diolch hefyd i bawb wnaeth gefnogi 
ein Cyrri a Chwis ym Mwyty Mouchak 
(roedd pob sedd yn y bwyty wedi’i llenwi) 
a’r Gymanfa Ganu yng Nghapel Moreia, 
Gilfach Goch. Mae £1,000 arall yn y 
coffrau o ganlyniad i’r ddau ddigwyddiad. 
   Mae nifer o weithgareddau ar y gweill: 
8 Mawrth Cyngerdd gyda Chôr Merched 

Tonyrefail, y Gentleman Songsters a Chôr 
Ysgol Gynradd Gymraeg Tonyrefail yn 
Eglwys Dewi Sant,Tonyrefail. 

17 Ebrill Cyngerdd gyda Chantorion 
Richard Williams a’r Gentlemen Songsters 
yn Ysgol Gymunedol Tonyrefail. 

30 Ebrill Noson gyda’r garddwr Terry 
Walton yng Nghlwb y Glowyr. (Sgwrs 
Saesneg) 

7 Mai Cyngerdd ysgolion lleol 
9 Mehefin  Sêl Cist Car yn Ysgol 
Gymunedol Tonyrefail 

   Mae’n dda dweud hefyd y bydd 
Eisteddfod i ddisgyblion ysgol clwstwr 
Ysgol Gymunedol Tonyrefail i godi 

ymwybyddiaeth o’r Eisteddfod a dathlu 
Dydd Gŵyl Dewi. 
 

Grŵp Sgwrsio 
Mae criw yn cyfarfod i gael paned a sgwrs 
bob yn ail ddydd Mercher yng nghaffi Ar 
Ben y Byd yn Mill Street rhwng 1pm a 
2pm. Bydd y sesiwn nesaf ar 13 Mawrth. 

Llongyfarchiadau i Siân Jones ar ennill y raffl 
yn Mouchak. Mwynha dy noson mas, Siân. 

mailto:671577/prosserh@btinternet.com

Bethlehem,  
Gwaelod-y-garth 

2 Mawrth.  Catsgam a Paid Gofyn, 

7yh yng Nghlwb y Glowyr, Tonyrefail 

8 Mawrth.  Cyngerdd gyda Chôr 

Merched Tonyrefail ac Ysgol 
Gymraeg Tonyrefail 7yh yn Eglwys 

Dewi Sant, Tonyrefail 

8 Mawrth. Cyngerdd Cantorion 

Creigiau, Eglwys Dewi Sant, 

Groesfaen, 7yh. 
8 Mawrth. Noson Robin McBryde 

Clwb Rygbi Cilfynydd 7yh. 

15 Mawrth. ‘Datrys y Dirgelwch’, Hen 

Ysgoldy’r Eglwys, Radur, 7.30yh. 
20 Mawrth. Cyngerdd Côr Godre’r 

Garth, Ysgol y Pant, Pontyclun. 

22 Mawrth. Bingo’r Beirdd, Clwb y 

Bont 

28 Mawrth. Cwis y Pasg, Clwb y Bont 
7.30yh. 

5 Ebrill. Twrnament Golff, Clwb Golff 

Pontypridd. 

12 Ebrill. Noson gyda Rhuanedd 
Richards (Cyfarwyddwr BBC Cymru) 
a Cennard Davies, Brodor o Dreorci, 
yn cael eu holi gan Cyril Jones, 
7.30yh yn Hen Ysgoldy'r Eglwys, 
Radur.  
13 Ebrill. Pizza a Cwis, 7yh yn y 

Carpenters Arms, Efail Isaf. 
17 Ebrill. Cyngerdd gyda Chantorion 

Richard Williams a’r Gentlemen 

Songsters yn Ysgol Gymunedol 

Tonyrefail. 

11 Mai. Noson Owain Glyndŵr, 
Neuadd yr Eglwys, Creigiau 7.30yh. 

Trefn yr Oedfaon a’r Ysgol Sul [YS] 

(am 10:30 a.m. oni nodir yn wahanol):  
Mis Mawrth 2024: 

1af Mawrth - Oedfa Dydd Gŵyl Dewi 

(9:30 a.m.) 

3ydd Mawrth - Oedfa Gŵyl Dewi yr 

Ysgol Sul 

10fed Mawrth – Oedfa dan ofal 

Gwynfryn Morgan 

17eg Mawrth – Sul y CyfUNdeb ym 

Mae Caerdydd (Canolfan yr Urdd) 

24ain Mawrth – Oedfa Ardal (dan ofal 

Marged Cartwright) [dimYS] 

29ain Mawrth – Oedfa Gwener y 

Groglith (am 10:00 a.m.) 

31ain Mawrth – Oedfa Sul y Pasg dan 

ofal y Parchedig Aled Edwards 

[dimYS] 
Mis Ebrill 2024: 

7fed Ebrill - Oedfa Gymun dan ofal 

Delwyn Sïon 

14eg Ebrill – Oedfa dan ofal Arwel Ellis 

Owen 

21ain Ebrill – Oedfa dan ofal Wyn Jones 

28ain Ebrill – Oedfa dan ofal y 

Parchedig Robert Owen Griffiths 

---oooOOOooo--- 

A minnau wedi rhoi addewid ddiwedd 

y flwyddyn ddiwethaf na fyddwn yn sôn 

am “ddathlu” ym Methlehem am o leiaf 

ddegawd arall, dyma dorri’r addewid 

hwnnw’n syth a chwta ddau fis o’r 

flwyddyn newydd wedi mynd heibio. 

Er, yn hytrach na sôn am “ddathlu”, 

hwyrach mai’r hyn y dylwn ei gyfaddef 

ydi nad ydi’r chwant am gasglu deunydd 

sy’n crynhoi “hanes” Bethlehem yn 

debygol o’m gadael. Mae’r dasg honno 

yn wir wedi ymdreiddio’n ddwfn i’m 

cyfansoddiad mwyach! 

Wrth geisio olrhain peth o’r hanes, a 

gyflwynwyd yn ‘Tafod Elái’ o fis i fis y 

llynedd, bu i mi bwyso’n drwm ar y 

ddarpariaeth ‘ar-lein’ Papurau Newydd 

Cymru Arlein - Adref (llyfrgell.cymru) a 

gynigir gan Lyfrgell Genedlaethol 

Cymru. Yno, heb symud o’r gadair yn y 

cartref, fe all unrhyw un agor cloriau 

papurau newydd a chylchgronau Cymru 

(yn Gymraeg a Saesneg) hyd at 

oddeutu'r flwyddyn 1920. 

Gellir chwilio am “Bethlehem, 

Pentyrch” neu “Bethlehem, Gwaelod-y-

garth” a chael stôr o gyfeiriadau yn nodi 

hanes a digwyddiadau yn ymwneud a’r 

Capel, gyda’r cofnod cyntaf un yn 

ymddangos yng nghylchgrawn “Yr 

Efangylydd” dyddiedig Mai 1832, lle 

nodir fel a ganlyn – “ar y trydydd a’r 

pedwerydd o Fawrth 1832, agorwyd 

addoldy newydd perthynol i’r 

Annibynwyr a elwir Bethlehem…”     

O hynny ymlaen, trwy’r adnodd hynod 

werthfawr yma, gellir dilyn hynt a helynt 

teulu Bethlehem - yn galw gweinidog, 

yn cynnal cyfarfodydd pregethu, yn 

symud i adeilad newydd, yn adeiladu’r 

Festri, yn codi arian er talu dyledion, yn 

hyfforddi’r plant a’r ieuenctid, yn cynnal 

Cymanfaoedd Canu (a barhaodd am 

ganrif a mwy), Eisteddfodau a 

Chyngherddau ac yn y blaen.  

Gwn, o anghenraid, mai anghyflawn 

yw’r hanesion yr wyf fi wedi eu cofnodi, 

a byddai’n dda, wrth gwrs, allu pori yn y 

papurau a’r cylchgronau a gyhoeddwyd 

wedi 1920, ond ar hyn o bryd golygai 

hynny daith (a llawer mwy o chwilota) i 

Aberystwyth i gael trafod yr adnoddau 

hynny. 

Mae peth o’r hanes eisoes wedi ei 

gynnwys a’i gofnodi mewn mannau 

eraill wrth gwrs e.e. gweler llyfr Huw 

Ethall ar “R G Berry” (Gwasg John 

Penry 1983); a cheir hanesion rhai o 

gymeriadau’r Capel yng nghyfrol olaf o 

ysgrifau’r Parchedig T J Davies “Ysgub 

o’r Wisgon” (Gwasg Carreg Gwalch 

1996), ac a gyflwynwyd ganddo - “… i 

Fethlehem, Gwaelod-y-garth am iddynt 

roi ail wynt i mi”. 

Ac mae gwerth hynod o bwysig wedi 

bod gan “Tafod Elái” ers ei gychwyn ym 

mis Hydref 1985 yn nodi’r 

gweithgareddau o bwys a ddigwyddai 

yno o fis i fis.  

Mae Cylchgrawn neu Fwletin y Capel, 

ac yn fwy diweddar, “Gair bach 

Bethlehem” (Golygydd: Ifan Roberts) 

hefyd yn ffynhonnell ddifyr a chryno o 

ddigwyddiadau (ar ffurf llun a gair) yn 

ystod ac wedi cyfnod y Clo. 

Mae yna archif radio a theledu hefyd 

i’w chywain, a gall fod rhywrai wedi 

recordio oedfa neu gyflwyniad ar dâp 

(sain neu fideo) yn ystod y blynyddoedd 

a aeth heibio? [Fe gofiwch i Radio 

Cymru ddarlledu “Caniadaeth y Cysegr” 

o Fethlehem yn 2023.] 

Un peth da a ddeilliodd o’r Cyfnod 

Clo oedd y parodrwydd i recordio (neu 

ddarlledu byw fel yn achos y Tabernacl, 

Efail Isaf) gwasanaethau o Sul i Sul [ac 

mae’r adnodd hwnnw ar gael ar wefan y 

Capel [ www.bethlehem.cymru ] 

Mae’r Athro Peter Wynn Thomas a’i 

fryd ar gyhoeddi llyfr yn dilyn hanes y 

Capel, ac wedi bod wrthi yn ddiwyd yn 

casglu deunydd priodol er sicrhau 

hynny. Cafwyd peth o’r hanes ganddo 

mewn oedfa ddathlu 140 mlwydd oed y 

Capel ym mis Tachwedd 2012. 

Mewn sgwrs ddiweddar a mi roedd yn 

sôn am ei ddyhead i lunio’r bennod neu 

ddwy olaf ar sail profiadau personol yr 

aelodau presennol sydd yno. 

Mae ‘na enghreifftiau o hynny eisoes 

ar gael oherwydd i rai oedfaon (eto, yn 

enwedig yn ystod y cyfnod Clo) 

gynnwys pytiau o gyflwyniadau gan gyn

-aelodau, neu rai gyda chyswllt teuluol 

â’r Capel.   

Bydd yr aelod hynaf ym Methlehem, 

Gwaelod-y-garth, Mrs Ann Williams, yn 

dathlu ei phen-blwydd yn 100 oed ym 

mis Gorffennaf. Roedd ei diweddar ŵr, 

Glyndŵr, yn organydd ym Methlehem 

am flynyddoedd lawer. Da o beth fyddai 

cynnwys peth o’u hanesion hwy i’ll dau 

mewn print. 

Dyna felly, yn gam neu’n gymwys, 

lawnsio prosiect diweddaraf Bethlehem, 

Gwaelod-y-garth – ewch ati i ysgrifennu; 

cydiwch yn eich ffôn lôn, tynnwch 

hunlun, ac adroddwch fymryn o’ch 

hanes a’ch ymwneud â Bethlehem. 

A phan fydd haneswyr y dyfodol yn 

hel hanes y lle ymhen hanner canrif eto, 

pan fydd dathliadau 200 mlwydd oed yr 

adeilad presennol, bydd ein cyfraniadau 

ninnau yn gyfleus wrth law, yn brawf o’r 

bwrlwm a fu, cyn ac wedi troad canrif a 

milflwydd newydd. 

Oes ‘na wirfoddolwyr? 

http://www.bethlehem.cymru

GILFACH 
GOCH  

Gohebydd Lleol:  
 

LLANTRISANT 
PONTYCLUN 

MEISGYN 

Genedigaeth 
Llongyfarchiadau i Owain a Joanne 
Mills ar enedigaeth Alfie Brian Mills ar 
18 Ionawr 2024, yn frawd bach i Osian. 
Mae Gail Mills, sy'n byw yn y 
Groesfaen, yn famgu falch iawn yn 
enwedig gan fod Alfie wedi'i enwi ar ôl 
ei dadcu, Brian.  

Cyngerdd Cantorion Creigiau 
Cynhelir cyngerdd i ddathlu'r gwanwyn 
gan Cantorion Creigiau yn Eglwys Dewi 
Sant, Y Groesfaen, am 7pm nos Wener, 
8 Mawrth. Mae mynediad i'r cyngerdd 
am ddim ond bydd casgliad tuag at 
Eisteddfod Rhondda Cynon Taf ar y 
diwedd. Ar ôl y cyngerdd bydd y côr yn 
cynnal sesiwn ganu yn y Dynevor Arms. 
Dewch yn llu am noson hwyliog. 
 
PWYLLGOR APÊL LLEOL YR 
EISTEDDFOD 
Cawsom noson arbennig yng Ngwesty’r 
Fro i godi arian i Eisteddfod 
Genedlaethol RhCT. Elin Fflur oedd yn 
ein diddanu ac fe ganodd nifer o’i 
chaneuon adnabyddus yn wych. Diolch 
yn fawr i Heledd o gwmni Milddail am y 
blodau bendigedig ac i Siwan Jones am 
addurno pob bwrdd. Creodd Mike 
Donnelly gofrodd hyfryd i bob un oedd 
yno. Noson i’w chofio!   

   Mae lleiniau sychu 
llestri gyda chynllun 
o’r Bili Wynt arnynt 
yn boblogaidd iawn 
gydag elw o £790 
wedi ei godi o’u 
gwerthiant hyd yn 
hyn. Diolch i Meryl 
Ellis am drefnu cael 
ei argraffu ac i’w 
merch Beca Ellis am 
ei gynllunio. Mae 

Gymanfa Ganu 

Ar ddydd Sul 11 Chwefror cynhaliwyd 

Gymanfa Ganu ddwyieithog yng 

Nghapel Moreia Hendreforgan dan 
arweiniad y Parchedig Rachel Wheeler.  

Fe ddaeth dros 40 o oedolion a phlant i 

gefnogi Eisteddfod Genedlaethol 
Rhondda Cynon Taf. Paratowyd 

lluniaeth wedi’r Gymanfa gan Dawn 
Walters. 

Codi arian i Eisteddfod 
Rhondda Cynon Taf  

yn Radyr 
  
Fel y gwyddoch, mae'r Eisteddfod 

Genedlaethol yn dod i Rhondda Cynon 

Taf ym mis Awst 2024. Fe fydd yr ŵyl 

yn cael ei chynnal ym Mharc Ynys 

Angharad - ac mae'n siwr o fod yn 

achlysur penigamp! 

   Pan ddaeth yr Eisteddfod i Gaerdydd, 

yn 2018, aeth nifer ohonom o Radur a 

Threforgan ati i godi arian ar gyfer yr 

ŵyl. Codwyd dros £30k mewn dim 

amser - ac fe gafwyd llawer o hwyl wrth 

wneud hynny. 

   Gan fod Eisteddfod 2024 ar ein stepen 

drws, fe benderfynwyd mai braf fyddai 

codi arian unwaith eto. Rydym, felly, yn 

anelu at godi £2,000 cyn mis Awst. 

    Er mwyn gwneud hyn, rydym wedi 

trefnu dau ddigwyddiad bach digon 

difyr! 

   Bydd y cyntaf i'w gynnal am 7.30pm ar 

nos Wener, 15 Mawrth, yn Hen 

Ysgoldy'r Eglwys, yn Radur (sef The 

Old Church Rooms). Datrus y 

Dirgelwch yw enw'r digwyddiad, 

sef Murder Mystery! Fe fydd actorion o 

gwmni Cwm Ni (o Gaerffili) yn 

perfformio o flaen ac ymhlith y 

gynulledifa. Fe glywn fod llofruddiaeth 

wedi digwydd!  

   Gwaith y gynulleidfa, wedyn, fydd 

dyfalu pwy yw'r llofrudd. Fe fydd ambell 

i gliw i'w ddarganfod yn ystod y 

perfformiad - ac fe fydd modd i chi holi'r 

actorion ar ôl y ddrama, er mwyn dod o 

hyd i fwy o gliwiau. 

   Bydd diod a nibbles ar gael - a gwobr 

i'r tim buddigol. Cost y tocyn fydd £12 - 

ac fe fyddent ar gael gan Allan Cook 

(wele isod). 

   Yna, ar 12 Ebrill fe fyddwn yn 

croesawu dau berson o Rhondda Cynon 

Taf sydd wedi gwneud cymaint dros y 

Gymraeg, Rhuanedd Richards 

(Cyfarwyddwr BBC Cymru a, chyn 

hynny, SPAD Alun Ffred adeg 

cyflwyno'r Mesur Iaith i'r Senedd - a 

llawer mwy). Hefyd fe fyddwn yn 

croesawu Cennard Davies. Brodor o 

Dreorci yw Cennard, bu’n Bennaeth 

Adran Ieithoedd Prifysgol Morgannwg 

ac mae ei gyfraniad fel darlithydd, tiwtor 

ac awdur ym maes addysgu a’r Gymraeg 

wedi bod yn bellgyrhaeddol. 

   Fe fydd y ddau yn cael eu holi gan 

Cyril Jones ac fe fydd, wrth gwrs, cyfle i 

chi i'w holi hwy hefyd.  

   Eto, fe fydd y digwyddiad yn cychwyn 

am 7.30pm yn Hen Ysgoldy'r Eglwys, 

Radur. Y gost fydd £10. Ac, wrth gwrs, 

fe fydd diod a nibbles ar gael. 

   Mae’r tocynnau ar gael drwy e-

bostio cookatradyr222@gmail.com  

Beca yn astudio Pensaernïaeth yn 
Llundain.  
   Cafwyd noson yng nghwmni Dafydd 
Wigley Nos Iau, Chwefror 22ain yn 
Neuadd y Guild Llantrisant. Mae ei 
gyflwyniad am ei berthynas enwog 
Murray the Hump yn ddifyr dros ben. 
Diolch i Carole Willis am drefnu’r 
noson; gyda phob tocyn wedi’u werthu 
dyna £650 arall i’r gronfa.  
   Edrychwn ymlaen at gyngerdd Côr 
Godre’r Garth, Tadau Trisant a 
disgyblion Ysgol Gymraeg Llantrisant 
yn Ysgol y Pant ar 20fed o Fawrth. Mae 
trefniadau ar y gweill hefyd ar gyfer te 
prynhawn a noson rasys. 
 
MERCHED Y WAWR CANGEN 
TONYSGUBORIAU  
Eurgain Haf oedd gyda ni ym mis 
Chwefror. Diddorol oedd cael hanes ei 
chyfrifoldebau fel Uwch Reolwr y 
Cyfryngau elusen Achub y Plant. Gyda 
bron i un plentyn ym mhob tri yn byw 
mewn tlodi yng Nghymru mae gwaith 
pwysig yn cael ei wneud gan yr elusen i 
roi cymorth i blant a’u teuluoedd ar 
stepen ein drws yn ogystal ag mewn 
rhannau eraill o'r byd.  
   Mae Eurgain Haf hefyd yn awdur 
llyfrau storiâu i blant. Yn gyn-enillydd 
coron Eisteddfod Genedlaethol yr Urdd, 
mae hi hefyd wedi ennill nifer o wobrau 
ac anrhydeddau llenyddol eraill yn y 
Gymraeg. Ysbrydolwyd ei chyfrol 
ddiweddaraf Cyfrinach Noswyl Nadolig 
sy’n amlygu profiadau plant sy’n 
ffoaduriaid, gan waith yr elusen.  
   Ym mis Mawrth byddwn yn cwrdd ar 
nos Fawrth y 19eg am 7.00 pryd fyddwn 
yn cael syniadau o drefnu blodau ar 
gyfer y Pasg gyda Heledd Evans o 
Milddail. 

mailto:cookatradyr222@gmail.com

Ysgol Dolau  Ysgol Gynradd Gymraeg 
Castellau 

Llongyfarchiadau mawr i'r enillwyr - 
Megan a Harri! 

Bu Dosbarth 2 yn creu bwyd i'r adar fel 
rhan o'r Big Garden Bird Watch 2024 

 

Dosbarth 5 yn brysur yn dathlu Santes 
Dwynwen 

  

Llongyfarchiadau mawr i dîm pêl-droed 
merched Dolau am ennill twrnament 
'RhCT CCFC Primary Stars'.  
 
 

Llongyfarchiadau mawr i'r ddwy yma 
bu'n brysur yn cystadlu yn Eisteddfod 
Dawns ac Offerynnol yr Urdd. 
Perfformiad dawns ac unawd piano 
ffantastig! Da iawn chi ferched! 

Penblwydd Hapus yn 65 oed Mr Evans!! 
Llawer o gariad oddi-wrth teulu Dolau 

Eisteddfod gyntaf y flwyddyn 
Ar y 30ain o Ionawr, cynhaliwyd 
eisteddfod gyntaf y flwyddyn yn yr 
ysgol, sef ein heisteddfod i ddewis 
cynrychiolwyr ar gyfer eisteddfod yr 
Urdd. Daeth yr ysgol gyfan ynghyd ar 
ddechrau’r dydd a dechreuodd y dydd 
gyda’r dysgwyr Meithrin a Derbyn yn 
perfformio caneuon i’r ysgol. Diolch o 
galon i Mrs Helen Bode a Miss Rachel 
Stephens am ddod i feirniadu eleni. 
Roedd llawer iawn o blant wedi 
gweithio’n galed iawn a chafwyd 
perfformiadau o safon uchel iawn! Daeth 
parti llefaru Ysgol Tŷ Coch draw i wylio 
rhai o’r perfformiadau ac i berfformio eu 
darn llefaru nhw i’n plant ni hefyd. 

Ein Ffrindiau o Ysgol Tŷ Coch 
Mae plant Blwyddyn 2 wedi bod yn 
brysur yn helpu disgyblion ysgol Tŷ 
Coch i ddysgu darn Grŵp Llefaru Bl6 ac 
Iau i ddysgwyr ar gyfer yr Eisteddfod 
Gylch.  Rydym yn dymuno pob hwyl 
iddyn nhw.  

Ein Ffrindiau o Ysgol Llwyncrwn a 
Gwaunmeisgyn 
Mae plant Bl 5 a 6 wedi bod yn brysur 
iawn yn cefnogi eu ffrindiau newydd yn 
yr ysgolion Saesneg lleol wrth iddyn 
nhw ddysgu geiriau’r darnau llefaru ar 
gyfer yr Eisteddfod. Roedd y plant i gyd 
wrth eu boddau yn ymweld ag ysgolion 
eraill a datblygu sgiliau perfformio a 
llefaru gyda’i gilydd.  

Dydd Miwsig Cymru 
Buodd pawb yn yr ysgol yn mwynhau 
dathlu Dydd Miwsig Cymru ar y 9fed o 
Chwefror. Dysgodd Bl. 1 a 2 dawns Mr 
Urdd i ddathlu. Diolch i’r Arweinwyr 
Digidol am drefnu'r gerddoriaeth i ganu 
dros yr ysgol.  
 

Diwrnod Diogelwch ar y We 
Ar gyfer Diwrnod Diogelwch ar y we, 
trefnodd ein Arweinwyr Digidol 
cystadleuaeth creu Masgot Diogelwch a 
chwis Kahoot am gadw’n ddiogel ar y 
we. Llongyfarchiadau mawr i’r plant 
oedd yn fuddugol ym mhob blwyddyn yn 
dylunio masgot.   

Llongyfarchiadau 
i Effi a Gwennan, 
enillwyr y cwis 
Kahoot 
Diogelwch ar y 
we.  

Gwenynen Geiriau  
Cyfnod Allweddol 2.  

Menter  
Caerdydd 

Edrych ymlaen at y Gwanwyn a’r 

Gwyliau! 
Wrth i ni edrych ymlaen at y gwanwyn a’r 
haf, mae’n braf cael cyhoeddi dyddiadau 

Tafwyl a Gŵyl Fach y Fro 2024.  Bydd 
Ynys y Barri yn llawn bwrlwm ddydd 
Sadwrn, 18 Mai wrth i bobl o Fro 

Morgannwg a thu hwnt ymgasglu i 
fwynhau cerddoriaeth fyw, perfformiadau 
di-ri a bwydydd blasus. Bydd Tafwyl yn 

dychwelyd i Barc Bute ar benwythnos 12-
14 Gorffennaf gyda digwyddiad newydd, 
cyffrous ar y nos Wener. Mae dal ychydig 

o lefydd ar gael ar gyfer stondinwyr ac 
arlwywyr yn y ddwy ŵyl, felly os ydych 
yn berchen ar fusnes bach ac eisiau bod yn 

rhan o’r hwyl, cysylltwch cyn gynted â 
phosibl! (post@mentercaerdydd.cymru) 
Byddwn yn cyhoeddi mwy o fanylion wrth 

i’r amser agosáu.  
   Yn y cyfamser, dyma gip ar 
weithgareddau Menter Caerdydd a Menter 

Iaith Bro Morgannwg dros yr wythnosau 
nesaf. 
 

Sgwrs y Mis 
Dr Miriam Elin Jones o Adran y Gymraeg, 

Prifysgol Abertawe fydd yn ymuno â ni ym 
mis Mawrth. Bydd ei sgwrs yn cynnig blas 
ar y flwyddyn 2033 gan drafod sut brofiad 

yw mentro i bellafion y bydysawd a 
brwydro yn erbyn celloedd arallfydol… a 
hynny oll drwy gyfrwng llenyddiaeth. 

Byddwn yn bwrw golwg ar y nofelau 
Wythnos yng Nghymru Fydd ac Y Blaned 
Dirion, a’r stori fer Y  Golau Estron, er 

mwyn archwilio dylanwad Islwyn Ffowc 
Elis ar ffuglen wyddonol y Gymraeg. Nos 

Iau, 14 Mawrth, 19:30 ar Zoom. Am 

ddim. 
 

Ymweliad: Amgueddfa Genedlaethol 

Caerdydd 
Faint ydych chi’n gwybod am ffosiliau a 

dinosoriaid? Ar daith ecsgliwsif y tu ôl i’r 
llen yn Amgueddfa Genedlaethol 
Caerdydd, cawn gyfle i gwrdd â 

churaduron yn yr adran Hanes Naturiol a 
chael golwg ar rai o gasgliadau llai 
cyfarwydd yr Amgueddfa.  Bore Mawrth, 

19 Mawrth, 10:30-12:30. Am ddim. 
 

Siaradwyr newydd 
Mae nifer o ddigwyddiadau cyffrous ar y 
gweill ym mis Mawrth ar gyfer siaradwyr 

newydd a’r rhai sy’n dysgu Cymraeg.  
Mae’r digwyddiadau, a drefnir ar y cyd ag 
Amgueddfa Cymru a Dysgu Cymraeg 

Caerdydd, yn rhad ac am ddim.  Dewch 
draw i sgwrsio ac ymarfer eich Cymraeg. 
Bore Iau, 7 Mawrth (10:00-12:00) – 

dewch i Sain Ffagan: Amgueddfa Werin 
Cymru i ddysgu mwy am rai o seintiau 
Cymru, gan gynnwys Dewi ein 

nawddsant. Bydd cyfle arbennig i 
ymweld ag Eglwys Sant Teilo a 
chlywed ambell stori ddiddorol. 

Prynhawn Sadwrn, 23 Mawrth (14:00-
16:30) – gweithgareddau hwyliog i 

siaradwyr newydd a’u teuluoedd yn 
Amgueddfa Cymru Caerdydd, gyda 
chroeso i ddysgwyr o bob lefel a’u 

plant.  
Cofiwch hefyd am y Bore Coffi i 

Ddysgwyr ar Zoom, dydd Gwener, 22 

Mawrth (10:30-11:30). Rachel fydd wrth 
y llyw wrth i ni edrych ymlaen at y Pasg. 
 

Laffwyl 
Bachwch eich tocyn ar gyfer ein noson 

gomedi yn nhafarn Parc Victoria ar 
ddechrau penwythnos y Pasg. Yn cadw 
cwmni i Aled Richards bydd Noel James, 

Priya Hall, Leila Navabi a Dai Rhys 
Towler! Nos Iau, 28 Mawrth, 19:30. £8. 
Am fwy o wybodaeth am ein 

gweithgareddau ar gyfer oedolion, ewch i: 
https://mentercaerdydd.cymru/cy/oedolion 
 

Gwyliau’r Pasg – Gweithgareddau i 
blant  

Rydym yn falch o gyhoeddi datblygiad 
cyffrous yn ein cynllun Gofal gyda’r 

ddarpariaeth yn ymestyn i ddwyrain y 

ddinas ar gyfer gwyliau’r Pasg.  Y tro hwn, 
cynhelir y cynllun mewn tri lleoliad – 
Ysgol y Berllan Deg (ail wythnos yn unig); 

Treganna a Melin Gruffydd. Ni chynhelir 
sesiynau ar y gwyliau banc. 
   Cofiwch hefyd am ein cynllun chwarae 

agored rhad ac am ddim, Bwrlwm. Bydd 
sesiynau’n cael eu cynnal mewn lleoliadau 
amrywiol gan gynnig cyfle i aelodau ifainc 

y teulu chwarae a chymdeithasu yn y 
Gymraeg yn ystod y gwyliau. 
   Am fwy o wybodaeth: https://

mentercaerdydd.cymru/cy/plant-a-phobl-
ifanc 
Gwefan: mentercaerdydd.cymru  
Facebook: @m.caerdydd  
Instagram: @mentercaerdydd 
E-bost: post@mentercaerdydd.cymru 
Ffôn:  029 2068 9888 

Lo-Fi Jones yn y Barri - Dydd Miwsig Cymru 

Taran Dydd Miwisg Cymru 

Anhunedd yn perfformio 

mailto:post@mentercaerdydd.cymru
https://mentercaerdydd.cymru/cy/oedolion
https://mentercaerdydd.cymru/cy/plant-a-phobl-ifanc
https://mentercaerdydd.cymru/cy/plant-a-phobl-ifanc
https://mentercaerdydd.cymru/cy/plant-a-phobl-ifanc
mailto:post@mentercaerdydd.cymru

Ysgol Gynradd  
Gymraeg 

Llantrisant 

Bardd Plant Cymru 

Diolch yn fawr i Nia Morais, Bardd Plant 
Cymru, am ymweld â disgyblion 

Blwyddyn 5 a 6. Cafodd y plant gyfle i 
gasglu geirfa a chreu cerddi gwych ar y 
thema “Enwogion Cymru”. 

 

Ymweliad â’r Bathdy Brenhinol 
Cafodd ein disgyblion Derbyn ddiwrnod i 

gofio ym mis 
Rhagfyr wrth fynd 
i’r Bathdy Brenhinol 

er mwyn cael cwrdd 
â Siôn Corn. Diolch 
yn fawr i Siôn Corn 

am yr anrhegion 
gafodd y plant ar y 
diwrnod! 

Ymweliad gan Adam Coleman 

Diolch yn fawr iawn i Mr Adam Coleman 
am ddod i’r ysgol i gynnal gweithdy gyda 

disgyblion Blwyddyn 2 i ddysgu am stori’r 
Nadolig. Cafodd y plant gyfle i actio’r stori 
a chreu crefftau’r Nadolig hefyd. 

Gwibdaith Dosbarth Meithrin 

Cafodd y disgyblion Meithrin gylfe i 
gwrdd â Siôn Corn hefyd, y tro hwn ym 

Mharc Treftadaeth y Rhondda. Diolch eto 
Siôn Corn am yr anrhegion hael! 

Ianto Panto 

Cafodd disgyblion Blwyddyn 5 a 6 lawer o 
hwyl wrth wylio’r sioe Iano Panto yn 
neuadd yr ysgol. 

Eisteddfod yr Ysgol 
Cynhaliwyd Eisteddfod yr 

ysgol ar Chwefror y 5ed (yn 
gynharach nag arfer o lawer!). 
Diolch i’r holl ddisgyblion a 

gystadlodd mor frwd, yr 

athrawon am hyfforddi’r gwahanol 

gystadlaethau ac i Mrs Griffiths a Mrs 
Jones am fod yn feirniaid arbennig. 
Edrychwn ymlaen at yr Eisteddfod Gylch 

a’r Eisteddfod Sir cyn bo hir. 
 

 
 
 
 
 

 

 
Llongyfarchiadau 

Llongyfarchiadau fil i Tal a Gwion am 
ddod yn 1af ac 2il yn yr Unawd Piano 
Blwyddyn 6 ac iau yn yr Eisteddfod 

Offerynnol. Bydd Tal yn cynrychioli’r 
ysgol a’r Sir yn y Genedlaethol ym 
Maldwyn ym mis Mai. 

Ysgol Llanhari 

Mererid Hopwood 

Cafodd disgyblion blwyddyn 5 i 9 fore 
bythgofiadwy.  Diolch o galon i’r Prifardd 

a’r darpar-Archdderwydd Mererid 
Hopwood am ddod atom i ddathlu’r 
ymdrech i godi arian ar gyfer yr Eisteddfod 

yng nghwmni Helen Prosser, Cadeirydd y 
Pwyllgor Gwaith a hyfryd oedd cael 
cyflwyno gwneuthurwr y Gadair, Berian 

Daniel, i bawb.  Hyfryd oedd gweld pawb a 
atebodd gwestiwn yn cael y cyfle i eistedd 
yng Nghadair Mererid o 2001.  Profiad i’w 

drysori! 

Cwis dim clem 

Diolch i ddisgyblion blwyddyn 6 a fu’n 
cystadlu yng nghwis Dim Clem Menter 

Iaith yn ddiweddar.  Llwyddon nhw ateb 
pob math o gwestiynau! 

Blwyddyn 8 yn Llangrannog 
Mwynheodd ddisgyblion Blwyddyn 8 drip 

preswyl i Langrannog.  Roedd llawer o 
chwerthin, neidio, llithro a chartio. Braf 
oedd cael treulio ychydig ddiwrnodau yn y 

gwersyll cyn y Nadolig, mwynhau’r 
gweithgareddau a gwledda ar y bwyd! 

     
 

 

Eisteddfod  
Mor hyfryd oedd hi i gael pawb nôl at ein 
gilydd yn neuaddau'r ysgol ar gyfer 
diwrnodau Eisteddfod.  Roedd y bwrlwm 
yn amlwg ymysg y disgyblion a nifer fawr 
yn awyddus iawn i berfformio.  
Llongyfarchiadau gwresog i Huw Sharkey 
am ennill cadair CA4 a CA5 a Gwenno 
Davies am ennill cadair CA3. Cyflwynwyd 
cadeiriau hardd wedi eu creu gan Mr 
Daniel Harries o’r Adran Dechnoleg i’r 

ddau ohonynt i ddathlu eu camp. 
Ymfalchiwn yn ogystal bod disgyblion o’r 
Cyfnod Sylfaen wedi ymuno i gyfarch y 
llenorion buddugol â dawns werin 
draddodiadol.  Diolch yn fawr i’r 
disgyblion am gystadlu, eu hymddygiad 
ardderchog a’r cystadlu brwd. Diolch 
hefyd i’r athrawon am hyfforddi ac i’r 
beirniaid am gyfrannu at ddiwrnod 
arbennig.  Hyfryd unwaith eto oedd 
croesawu cyn aelodau o staff i feirniadu ar 
ddiwrnod yr Eisteddfod. Diolch i Mrs 
Rhian Phillips, Mr Colin Pari, Ms 
Angharad Jones a Miss Elaine Evans. Bu’n 
ddiwrnod arbennig iawn! 
 
Dydd Miwsig Cymru 

Diolch i Tara Bandito a Menter Iaith 
Rhondda Cynon Taf am brynhawn 
arbennig i ddathlu Dydd Miwsig Cymru. 

 

 

Krakow 

Cafwyd profiadau bythgofiadwy yn 
Krakow eleni yn cwrdd â goroeswraig o’r 
Holocost, yn ymweld 

â safle Coffa 
Auschwitz, crwydro 
drwy’r sgwâr cyn 

gorffen ym 
Mwynglawdd Halen 
Wieliczka.   

Cymdeithas Wyddonol 
Cylch Caerdydd 

 
Nos Lun 19eg o Chwefror 2024 cawsom 
sgwrs a thrafodaeth ddiddorol iawn gan yr 
Athro Arwyn Tomos Jones o Ysgol 
Fferylliaeth a Gwyddorau Fferyllol 
Prifysgol Caerdydd ar y testun 
‘Nanodechnoleg a Nanogronynnau: O 
Feddyginiaethau Cyffrous i Bryderon 
Amgylcheddol’. Yn gyntaf, cawsom 
ychydig o hanes gyrfa Arwyn, sy’n 
wreiddiol o Llanrwst, ond wedi mynd i 
sawl prifysgol gan gynnwys Coventry, 
Leeds, Coleg Birkbeck Llundain, Lerpwl, 
Harvard, Heidlberg, Bangor a Chaerdydd. 
Trefnodd Arwyn ei sgwrs dan y penawdau 
canlynol: Nano-Hanes a Chysyniad, 
nanodechnoleg a Chynnyrch, 
NanoBroblemau a NanoDdadleuon. 
   Yn gyntaf, nid oes diffiniad 
cydnabyddedig o nanodechnoleg ond 
gallwn ddweud ei fod yn ymwneud â 
ffenomenau sy’n digwydd ar raddfa 
ychydig o nanometrau sef un mil, miliwn-
fed rhan o fetr. Erbyn heddiw mae pob 
math o feysydd yn defnyddio 
nanodechnoleg gan gynnwys chwaraeon i 
wneud batiau pêl Fâs, olew Haul, cuddliw 
milwrol, cydrannau ffônau symudol a 
iechyd. Mae nifer fawr o gyfnodolion yn 
ymdrin â’r maes ac mae miloedd o 
erthyglau yn cael eu cyhoeddi bob 
blwyddyn. Agwedd sy’n datblygu ar hyn o 
bryd yw defnyddio firysau sydd fel arfer 
ychydig o ddegau o nanometrau ar draws i 
hybu system imiwnedd y corff i ymosod ar 
gelloedd cancr. Dyma sut mae y cyffur 
Herceptin yn gweithio wrth drin cancr y 
fron. Cafodd  y rhan fwyaf ohonom 
brofiad agos o nanodechnoleg yn 
ddiweddar iawn am mai hyn sydd tu ôl y 
brechlynnau COVID-19. 
   Maes arall sydd wedi ymddangos yn 
ddiweddar yw nanowenwyn 
(nanotoxicology) sy’n ymwneud â 
pheryglon nanoronynnau, a ceir lot fawr o 
nanogelwydd wrth sôn am y rhain ond dim 
cymaint a’r nanogelwydd sydd i’w gael ar 
y rhyngrwyd ym maes y brechlynnau! Ac 
wrth i ddeallusrwydd artiffisial dreiddio i 
mewn i’r maes, gadawodd Arwyn ni gyda 
pedwar cwestiwn nanodechnolegol i 
bendroni arnynt. Ydyn ni’n rhy hwyr? Ydy 
popeth yn iawn? Beth ddylem ni ei 
wneud? Beth y gallwn ei wneud? 

         Rhys Morris 



Parhad tudalen 19 > 

Ysgol Garth Olwg 

Rownd derfynol Cystadleuaeth Dadlau Y 
Rotari 
Roedd criw o ddisgyblion o flwyddyn 13 
wedi cystadlu yn rownd derfynol 
cystadleuaeth dadlau’r Rotari ar ddydd 
Gwener yr 2ail o Chwefror yn yr Egin yng 
Nghaerfyrddin. Ar ôl dod yn fuddugol yn y 
rownd gynderfynol yn Ysgol Gwent Is-Coed, 
roedd y tîm yn barod ac yn awyddus i 
gystadlu. Tom Hall Williams oedd yn 
cadeirio gyda Mali Williams yn dadlau o 
blaid y gosodiad a Greta Hall Williams yn 
erbyn. Y terfyn cyflymdra 20 milltir yr awr 
oedd y testun – ac roedden nhw wedi paratoi 
dadl hynod o ddiddorol a oedd yn llawn 
ffeithiau, rhethreg ac ambell i jôc. Uchel iawn 
oedd y safon ar draws y gystadleuaeth. Doedd 
dim buddugoliaeth i Ysgol Garth Olwg y tro 
hyn ond pob clod i’r disgyblion am 
gynrychioli’r ysgol a pherfformio mor wych â 
llongyfarchiadau i bawb a gymerodd rhan. 

Taith sgïo 2024 i Monte Pora 
Roedd hi’n hanner tymor prysur a hwyliog 
iawn i griw o ddisgyblion a staff Garth Olwg. 
Bu criw o 10 aelod o staff a 85 o ddisgyblion 
o flynyddoedd 9 -13 draw ym Monte Pora yn 
yr Eidal. Bu’r criw yn mwynhau wythnos 
lawn o sgïo, chwerthin a gweithgareddau. 
Dechreuodd yr wythnos gyda diwrnod o 
deithio ar fws am dros 26 awr. Yn dilyn y 
cyfnod teithio bu pawb yn sgïo am 5 diwrnod 
a oedd yn cynnwys gwersi sgïo, cerdded yn 
yr eira a chystadleuaeth ‘slalom’ i orffen eu 
cyfnod. Roedd amrywiaeth o weithgareddau i 
bawb i fwynhau gyda’r nos gan gynnwys 
noson bitsa, cwis a bingo. Ar y noson olaf 
roedd pawb wedi gwisgo eu crysau ‘wacky’ 
i’r disgo gan gyflwyno gwobrau i ddisgyblion 
am ddigwyddiadau’r wythnos. Yn ogystal, 
roedd disgybl neu aelod o staff yn cael eu 
penodi yn ‘twpsyn y dydd’ am wneud 
rhywbeth doniol neu wirion y diwrnod 
blaenorol, lle’r oedd yn rhaid gwisgo ‘high 
vis’ a het twrci am ddiwrnod cyfan. Dyna 
beth oedd hwyl! Daeth y trip i ben gyda 
thaith flinedig iawn yn ôl i’r ysgol. Teithiodd 
y staff a’r disgyblion am dros 30 awr! 
Golygodd hyn fod gan bawb 24 awr i ymlacio 
cyn dychwelyd yn ôl i’r ysgol. Mae’n rhaid 
canmol y disgyblion am eu hymddygiad a 
diolch yn fawr i’r staff am roi eu hamser er 
mwyn galluogi’r disgyblion i gael profiad 
gwych a gwerthfawr o sgïo. 

Dydd Miwsig Cymru 
Roedd Garth Olwg yn fôr o ganu a miwsig 
i'w clywed ledled yr ysgol wrth i ni ddathlu'r 
cyfoeth o gerddoriaeth sydd gennym ni yn y 
Gymraeg. Buom yn brysur iawn wrth ffilmio 
clipiau o athrawon a disgyblion yr ysgol 

gyfan yn dawnsio, chwifio, gwenu, bloeddio - 
y cyfan yn y Gymraeg er mwyn hyrwyddo’r 
dydd. Roedd yr iaith yn fyw wrth i’r 
disgyblion morio canu ac roedd hi’n amlwg 
eu bod nhw wrth eu boddau yn hyrwyddo'r 
iaith a diwylliant yr ysgol.  
 Mae’n bosib gwylio’r clip fidio ar ‘youtube’ 
https://www.youtube.com/watch?
v=spR3BmWh1kM.  
   Mae angen diolch yn fawr i Fenter Iaith 
Rhondda Cynon Taf am drefnu gig Hana Lili 
i flwyddyn 7. Cafodd disgyblion blwyddyn 7 
y fraint o wrando ar Hana Lili yn canu 
amrywiaeth o ganeuon gwahanol a rhannu ei 
chefndir cerddorol hi. Bu’r profiad yn hynod 
o fuddiol i’r plant ac amlwg oedd hyn wrth i’r 
plant drafod ar ddiwedd y Gig.   
   Yn ogystal â gig blwyddyn 7, cafodd 
disgyblion blwyddyn 10 brofiad arbennig o 
gael sgwrs a chymryd rhan mewn gweithdy 
gyda Hana Lili. Trwy hyn, derbyniodd y 
disgyblion y cyfle i drafod gyda Lili am ei 
phrofiad hi yn y diwydiant cerddoriaeth sy’n 
bendant wedi ysbrydoli nifer ohonynt i fynegi 
eu hun trwy gerddoriaeth. Cafodd y 
disgyblion arweiniad ar sut i ffurfio bandiau a 
sut i lwyddo yn y maes.  

   Hefyd, i ddathlu Dydd Miwsig Cymru, 
cafodd yr athrawon y cyfle i roi eu barn nhw 
am gerddoriaeth Cymraeg wrth arddangos eu 
hoff gân Gymraeg ar ddrysau eu 
hystafelloedd. Cynhaliwyd cwis i’r staff yr 
ysgol a’r chweched ar y dydd a oedd yn llawn 
cyffro. Roedd yn wych cael dathlu ein 
Cymreictod mewn ffordd mor gerddorol. 

 
Perfformio i’r Ysgol Isaf 
‘Mi oedd yn fraint gallu perfformio caneuon 
Cymraeg o flaen yr ysgol isaf er mwyn 
hyrwyddo Dydd Miwsig Cymru. Roedd 
mwynhad y plant yn amlwg ac roedd hi’n 
annogol eu gweld nhw’n ymuno. Canais 
‘Mor o Gariad’ gan Meic Stevens a ‘Paid â 
bod ofn’ gan Eden – dwy gan gyferbyniol 
sy’n cyfleu dau arddull cerddorol Cymreig yn 
dda iawn’. Catrin England 

 
Llwyddiant yn Eisteddfod yr Urdd 
Yn ddiweddar, bu nifer 
o’n disgyblion yn 
cystadlu yn Eisteddfod 
Rhanbarth yr Urdd. 
Mae’n rhaid canmol 
bob un ohonyn nhw am 
eu dewrder a’u 
brwdfrydedd wrth 
berfformio.  
   Llongyfarchiadau i 
Twm ar ennill yr unawd 
pres hŷn. 
   Llongyfarchiadau i 
Morgan am ennill y 
wobr gyntaf ar yr unawd piano hŷn ac i Twm 
am ddod yn ail.  
   Llongyfarchiadau i grŵp dawns blwyddyn 
3 a 4 am ddod yn drydydd yn eu 
cystadleuaeth. Da iawn chi.  

 
   Llongyfarchiadau 
i Atlanta am ddod 
yn gyntaf yn y 
gystadleuaeth 
dawnsio unigol yn 
Eisteddfod 
Rhanbarth yr Urdd 
a llongyfarchiadau i 
Annabelle am ddod 
yn ail. Gwych! 
 
 
 
 
 
  
 
Eisteddfod Ysgol Garth Olwg 
Bu gwledd o berfformio’n digwydd ar lwyfan 
yr ysgol yn ystod ein Heisteddfod Ysgol 
gyda nifer fawr o ddisgyblion yn cystadlu 
mewn amrywiaeth o bethau. Roedd gwaith 
paratoi’r disgyblion yn amlwg iawn ac wedi 
talu ffordd. Da iawn i bob un o’r disgyblion 
oedd yna’n cystadlu, yn ymdrechu ac yn 
perfformio. Bu’r beirniaid yn pendroni wrth 
ddewis 1af, ail a thrydydd gan fod y safon 
mor uchel â’r ymdrech mor amlwg. Ond 
unwaith eto, Clydach cipiodd y brig – Da 
iawn chi. 

https://www.youtube.com/watch?v=spR3BmWh1kM
https://www.youtube.com/watch?v=spR3BmWh1kM


Ysgol Gynradd Gymraeg 
Evan James 

Grŵp Gwerin Vri 

Rydym yn edrych ymlaen at gydweithio 
gyda’r grŵp gwerin Vri ar brosiect i 

gyfansoddi cân i ddathlu ailagor y Miwni 
yn hwyrach yn y flwyddyn. Maent wedi 
cynnal un gweithdy yn barod a chyn y 

gweithdy cafodd yr ysgol gyfan gyfle i 
wrando arnynt yn perfformio ychydig o’u 
caneuon. Profiad gwych! 

 

Chi Education 
Cafodd Dosbarth Sali Mali a Dosbarth 

Tom Jones 
ddiwrnod arbennig 
yng nghwmni Chi 

Education mewn 
gweithdai dawns a 
cherddoriaeth. 

Roedd y gweithdai 
yn meithrin sgiliau 
cydweithio ac fe 

fwynheuodd y plant 
bob munud.  

Technocamps 

Mae disgyblion o ddosbarthiadau Culhwch 
ac Olwen, Blodeuwedd a Phwyll a 

Rhiannon wedi dysgu mwy am godio yn 
ystod gweithdai gyda’r cwmni 
Technocamps. Mae’r arweinwyr digidol 

nawr yn barod i ddangos i weddill yr ysgol 
beth i’w wneud. 

 
Diwrnod Diogelwch ar lein 

Y mis hwn, fe ddysgom ni oll am 
bwysigrwydd cadw’n ddiogel ar y we. 
Roedd cystadleuaeth yn yr ysgol i ddylunio 

masgot i atgoffa’r plant sut i gadw’n 
ddiogel ar lein. Enillydd y gystadleuaeth 
oedd Mali Marsh. Da iawn ti. 

Dydd Miwsig Cymru 

Roedd y Criw Cymreig yn brysur iawn yn 
ystod wythnos Dydd Miwsig Cymru. Fe 

ddewison nhw gân bob dydd i wrando arni 
ac fe bleidleisiodd ein rhieni a’n 
disgyblion dros eu hoff gân. Yr enillydd 

oedd Cwîn gan Gwilym. 
   Yn ystod yr wythnos, daeth Trystan a 
Sian o Do Re Mi i gynnal Jambori gyda’r 

disgyblion. Roedd pawb wrth eu boddau’n 
canu ac yn dawnsio. 
 

Dawnswyr yn serennu 

Llongyfarchiadau i grŵp dawnsio’r ysgol 
am berfformio mor wych yn Eisteddfod 
Ddawns yr Urdd a gynhaliwyd yn Ysgol 

Llanhari. Daethant yn ail ac rydym mor 
falch o bob un ohonynt.  
 

Swyddogion Blwyddyn 6 
Cynhaliwyd gwasanaeth arbennig i 
gyflwyno bathodynnau swyddogion i bob 

disgybl ym mlwyddyn 6. Mae ymddygiad 
ac ymroddiad y plant yn ardderchog ac 
maent yn llawn haeddu’r clod o fod yn 

swyddog.  
 

Ymweliad Mr Humphreys 
Diolch i Mr Aled Humphreys o Ganolfan 

Calon Taf am ddod i siarad gyda Dosbarth 
Cerys Matthews am hanes Parc 
Ynysangharad. Dyma un o’n hoff leoedd 

ym Mhontypridd.  

Eisteddfod Ysgol 
Cawsom ddiwrnod bythgofiadwy yn ein 
heisteddfod ysgol. Cawsom wledd o ganu 
a llefaru ac roedd yn braf gweld cynifer yn 
cystadlu. Diolch yn fawr i Menna Lewis a 
Dilys Davies am feirniadu. Pob hwyl i 
bawb a fydd yn cynrychioli’r ysgol yn yr 
Eisteddfod Gylch ar Fawrth 5ed.  
 
Wythnos Iechyd Meddwl Plant 
Y mis hwn, buom yn ystyried sut i ofalu 
amdanon ni’n hunain. Penderfynodd y 
Cyngor Iechyd a Lles y gallai pob dosbarth 
ddewis gweithgaredd yn ystod “Hanner 
awr hapus” dyddiol. Roedd amrywiaeth 
eang o weithgareddau lles yn digwydd ym 
mhob dosbarth.  

Eisteddfod 
Ysgol  
Garth Olwg 

Ysgol Creigiau 

Cenin Renewables 
Aeth disgyblion Class 6 a Dosbarth 6 ar 
ymweliad i Cenin Renewables ym Mhen
-y-bont ar Ogwr. Dysgon nhw am ynni 
adnewyddadwy a chawsant wybod am yr 
ynni sydd yn cael ei greu gan dyrbinau 
gwynt a ffermydd solar. Fe ddysgon nhw 
nifer o ffeithiau diddorol a gwnaethon 
nhw fwynhau'r profiad newydd yn fawr. 

  
Ymweld â’r Senedd 
Aeth dau ddisgybl o Ddosbarth 5, Alys a 
Nel, i’r Senedd ym Mae Caerdydd. Fel 
cynrychiolwyr Dosbarth 5 ar ein Cyngor 
Ysgol, dewiswyd y ddwy i gymryd rhan 
mewn 'Senedd' ar gyfer disgyblion 
ysgolion cynradd Cyfrwng Cymraeg 
Caerdydd. Y bwriad yw annog 
annibyniaeth a mentergarwch y 
disgyblion, a rhoi ystod o gyfleoedd 
iddynt gydweithio gyda disgyblion o 
ysgolion eraill ar wahanol brosiectau. 
Mae Llywodraeth Cymru yn cefnogi'r 
prosiect gyda chynrychiolwyr yn cymryd 
rhan weithredol yn y 'Senedd'. Yn ystod 
eu hymweliad cafodd Alys a Nel gyfle i 
drafod hybu’r iaith Gymraeg yn y 
gymuned. Mwynheuon nhw’n fawr ac 
maent yn edrych ymlaen at eu 
hymweliad nesaf. 

  
Twrnamaint Pêl-droed yr Urdd 
Aeth 32 o fechgyn Blwyddyn 5 a 6 i 
gystadlu yn Nhwrnamaint Pêl-droed yr 
Urdd yng Nghaerdydd. Chwaraeodd pob 
un yn wych. Diolch i Mrs Hussey, Mr 
Williams a Mrs Devine am roi’r cyfle 
iddynt a diolch arbennig i Mr Evans, tad 
Macsen, and gefnogi yn ystod y dydd. 
 

Plantasia 
Ymwelodd disgyblion Dosbarth 2 a 
Class 2 â Sŵ Drofannol Plantasia yn 
Abertawe. Roedd pawb wedi mwynhau 
dysgu mwy am anifeiliaid y goedwig 
law. Roedd eu hymddygiad yn 
ardderchog drwy'r dydd - da iawn 
Blwyddyn 2! 

Wythnos Iechyd Meddwl Plant 2024 
Cyn hanner tymor bu’r disgyblion yn 
dathlu Wythnos Iechyd Meddwl Plant 
trwy ymgymryd â gweithgareddau 
amrywiol yn y dosbarth. Y thema eleni 
oedd ‘Mae Fy Llais yn Bwysig’. Yn 
ystod yr un wythnos bu’r disgyblion yn 
ymgymryd ag amrywiaeth o 
weithgareddau i ddathlu Diwrnod 
Defnyddio’r Rhyngrwyd yn Fwy Diogel. 
Mwynheuodd pawb y gweithgareddau a 
dysgon nhw wersi pwysig. 
  
Pedwarawd Ewffoniwm 
Fe wnaeth Pedwarawd Ewffoniwm o 
Goleg Brenhinol Cerdd a Drama Cymru 
ymweld â'r ysgol a pherfformio i’n 
disgyblion CA2. Roedd y disgyblion 
wedi mwynhau gwrando ar amrywiaeth 
o ddarnau a dysgu am eu hofferyn.  

Pantomeim ‘Beauty and the Beast’ 
Ddydd Gwener cyn hanner tymor aeth 97 
o ddisgyblion Blwyddyn 3 a Blwyddyn 4 
i'r Theatr Newydd i wylio Pantomeim 
‘Beauty and The Beast’. Ariannwyd y 
daith yn garedig gan Price Waterhouse 
Company (PWC). Roedd y disgyblion 

Dosbarth 6 yn mwynhau  

yn Cenin Renewables 

Tîm Pêl-droed Bechgyn Creigiau 

(a'r staff) wedi mwynhau'r profiad yn 
fawr. Roedd ymddygiad y disgyblion ar 
y bws ac yn y Theatr yn wych - roedd y 
staff yn falch iawn ohonyn nhw i gyd.  
 
Twrnamaint Pêl-droed yr Urdd 
Aeth 20 o ferched o Flwyddyn 5 a 6 i 
gystadlu yn Nhwrnamaint Pêl-droed yr 
Urdd yng Nghaerdydd. Chwaraeodd pob 
un yn wych gyda Thîm A yn dod o fewn 
trwch blewyn i gyrraedd rownd y 
chwarteri. Diolch i Mrs Hussey a Mr 
Williams am roi’r cyfle iddynt. Rydym 
yn hynod falch ohonoch ferched. 

Eisteddfod Offerynnol yr Urdd 
Cystadlodd Henry, Class 6, yn 
Eisteddfod Offerynnol yr Urdd yng 
Nghanolfan yr Urdd ym Mae Caerdydd. 
Chwaraeodd ei drwmped yn hyderus a 
dyfarnwyd yr ail wobr iddo. Gwych 
Henry - rydyn ni i gyd yn hynod falch 
ohonot ti! 

Tîm Pêl-droed Merched Creigiau 

NOS FAWRTH 


